
PRIMERA CARTA DEL APOSTOL
SAN PABLO A LOS
CORINTIOS

Equene Corintios quirica su Pablo ja Corinto
ejude su aniji Diusu sa dharejiji cuana d'ayataidha
tuna sa ajiji ai madhada cuana jepuiti. Dharejiji
cama jasajasajati, pia sa ebutse neje jaquinatiji,
cuaja papu hue edhitatitani cuana jepuiti buetsu-
ataidha huecuana. Daja huecha Pablo ja buetsu-
ataidha huecuana Espiritu Santo sajatiati ai cuana
jepuiti. Diusu sa dharejiji cuana da Cristo peje
su d'eji su eputani, daja huecha manujiji cuana
eid'etayu buetsuataidha huecuana.

Capitulo 13 su quisa epuani ebia su saida
ibuneda neje jadusutitaji, aimue bue mahue yana
su emimi puji mahue. Da su tueda jaibunebati

neje Diusu sa dharejiji cuana saida puderatita
cua.

Ye versiculo cuana da ebia su saida quita ebuet-
suati puji:

1.8

2.14

3.11

6.19,20

9.24-27

10.13,31

15.57,58

Pablo ja Corinto ejude su aniji edue cuana quir-
ica tiametana
1Ema da Pablo. Diusu ja ema ichatana.

Jesucristo sa apOstol epu puji. 2 Hue ema upia
yani edue SOstenes neje. Tu neje yama ye quir-
ica ebeituinia Corinto ejude su aniji edue cuana
peje su. Edue cuana, micuaneda Jesucristo neje
dunejiji putsu, Diusu ja micuana nimebutsepi-
atana pamapa pia ejude cuana su Jesucristo peje
su jei eputani cuana neje tupupai. Jesucristo da
mecuana sa Echua Puji, daja huecha ecuaneseda.
3Ecuana sa Tata Diusu, Echua Puji Jesucristo detse
ja meibunebataque. Menimepijajametaque tse.

Diusu ja edue cuana ibunebatana
4 Pamapa hora su yama Tata Diusu diusulupai
yainia, tuahueda Jesucristo jepuiti micuana ebia
su ibunebatana putsu. > Jesucristo neje jaduneti-

ahueda mlcuana tsahuatana cristiano cuana tu
jepuiti equlsa puji. Pamapa mesa ]abuetsuau

cuana micuana bahue ametana. 6 Beju daja
Diusu ja micuana ametana, cuaja yama micuana
quisana batame. 7 Micuana sa pamapa mesa
jatsahuati cuana yani mesa ai tsada cuana ya
puji tu eid'uainia tupu. 8 Tuahueda micuana et-
sahuaenita jucha mahue epu pujitu epueicha teje.
9 Beju Diusu ja daja micuana yatayu, cuaja mesa
jamitsuti puana batame. Tuahueda micuana
dharetana mesa ebacua Jesucristo neje eduneti
puji.

Edue cuana jasajasajatitana

10 Edue cuana, yama micuana jubida ebajainia
Echua Puji Jesucristo sa ebani su aimue
micuaneda cama huamahuama yacuicuinati
mahue puji, esajasajati mahue puji. Saida

micuaneda medunetique. 11 Daja yama micuana
equisainia, Cloé sa familia cuana ja ema
quisatana putsu, micuaneda cama huamahuama
yacuicuinatiani. 12 Piada piada micuaneda,
“Ecuanaju da Pablo tije aji cuana”, epuani.
Pia cuana micuaneda, “Ecuanaju da Apolos
tije aji cuana”, epuani. Pia cuana micuaneda,
“Ecuanaju da Pedro tije aji cuana”, epuani. Pia
cuana micuaneda, “Ecuanaju da Cristo tije aji
cuana”, epuani. 13 Beju aimue detse daja pu
cua mahue. ¢Ai Cristo sajasajajiji yani bata? ¢Ai
Pablo curusu su tatatana huecuana micuaneseda
puji bata? ¢Ai quema ebani su micuana yahui
neje jaichaderametiana bata? jMahue! Cristo sa
ebani su bahui. 14-16 Beidaji ema, quejucua chidi
hue micuaneda yama yahui neje ichaderana
putsu. Crispo, Gayo detse bahui yama ichaderana
yahui neje Diusu sa puji. Estéfanas sa familia di
yama ichaderana yahui neje. Mue piba ahua pia
aidhe yama yahui neje ichaderana. Da putsu,
aimue detse aidhe biame quema ebani su yahui
neje jaichaderametiana pu cua mahue. Ema
beidaji, quejucua chidi bahui yama ichaderana
yahui neje putsu. 17 Beju aimue Cristo ja ema
beitutana cristiano cuana yahui neje Diusu sa
puji eichadera puji mahue. Ema beitutana tusa
quisa saida cuana bahui quisaquisa epu puji.
Tueda quisa saida cuana ema quisaquisa epuani
id'abata saida mimi cuana neje aimue cristiano
cuana ja ema ebia su aida ebata puji mahue.
Quema mu tsada cristiano cuana ja, Cristo curusu
sumanuana tuna d'eji su ya puji pashanapaenita.

Cristo da bahue eni, tucheda

18 Beju ecuaneseda puji tueda curusu jepuiti ai
quisa saida cuana da tucheda eni ecuana d'eji
su ya puji. Castigo su eputita cuana sa tsada
mahue Diusu sa curusu jepuiti ai quisa saida
cuana. Tueda curusu jepuiti ai quisa saida cuana
da quisa tseitsi nime tuneseda puji ebia su bahue
eni ebatitani huecuana putsu. 19 Beju uja Diusu ja
deremetaidha tuna jepuiti mesa quirica su:

Bahue eni cuana sa piba cuana Diusu ja etai-
tanamepeta.

Tuna sa piba eni cuana eichadera.

20 ; Ai puji saida ni da bahue eni cuana pu cua?
(Al puji saida ye mundo sa ebuetsuaji cuana pu
cua? ¢Ai puji saida jacuicuinatiji aida cuana pu
cua? Beju Diusu da tuna ebia su bahue eni. Tuna
sa piba bahue eni ai cuana mue ai puji saida pu
cua nime ametana. 2! Cuaja shanapa taji mahue
Diusu ebatani huecuana tuna sa piba bahue eni ai
cuana jepuiti. Be]u cristiano cuana d'eji su puta
cua, Diusu sa quisa saida su jei pu putsu bahui.
Tueda quisa saida neje Diusu ja cristiano cuana
d'eji su yatani, bahue eni cuana ja tueda quisa
saida cuana quisa tseitsi nime hue ebatani biame.

22 Judio cuana sa ai nimetiuda cuana bahui
tsada Diusu peje su jei epu puji. Judio mahue
cuana mu tuna sa piba bahue eni ai cuana bahui
jepuiti Diusu shanapaja yadhaatani. 23 Ema judio
cuana peje su, Cristo manuana tuna d'eji su ya
puji, quisaquisa epuani su, cha ebia su duinini
hue eputani huecuana ema neje. Daja huecha
ema judio mahue cuana peje su Cristo jepuiti
quisa saida cuana quisaquisa epuani su, tueda

quisa saida da quisa tseitsi nime hue ebatani hue-
cuana. 24 Beju Diusu sa judio, ahua judio mahue
dharejiji cuana sa puji, tueda Cristo jepuiti quisa
saida cuana da bahue eni, tucheda tuna d'eji su
ya puji. 25 Diusu sa piba cuana da cristiano cuana
sa piba ebia su aida, bahue eni. Cristiano cuana:
“Cristo curusu su manuana quisa da quisa tseitsi
nime hue”, eputani biame, daja Diusu sa tsada
batana cristiano cuana d'eji su ya puji. 26 Edue
cuana, mepibaenique. Diusu ja quejucua chidi
hue dharetana aida, bahue eni cuana peje jenetia
tuseda eputa puji. 27 Dueji cristiano nimemitsida
cuana dharetana bahue eni cuana ebidhuame
puji. Nimetucheda mahue, nimemitsida cuana

dharetana nimetucheda, aida ebatitani cuana
ebidhuame puji. 28 Aida mahue, puri cuana Diusu
ja edharetani aida nimetucheda, bahue eni cuana
etaitaname puji. 29 Daja Diusu ja yatani aimue
aidhe biame tu butse su ebia su aida, bahue eni
pabati mahue puji. 30 Diusu ja ecuana Jesucristo
neje dunemetana. Cristo ja ecuana Diusu sa piba
bahue eni cuana shanapametana. Ecuana saida,
nimebutsepi Diusu butse su ametana. Tueda
manuana ecuana d'eji su ya puji. 31 Beju uja
derejiji yani: “Ahua quebata tuseda puji quitaita
bahui saida mimija epu su, ebia su saida quita
Diusu sa puji saida pamimi.”

Cristo tatajiji quisa
1Edue cuana, ema micuana neje anina su,

Diusu sa quisa saida cuana quisaquisa puana
id'abata saida mimi cuana neje. Aimue ema mimi

aida eni cuana neje quisaquisa puana mahue.
2Ema micuana quisaquisa puana Cristo curusu su
manuana jepuiti bahui. 3 Micuana peje su ema
cuinatiana iyuame, riaria neje. 4 Aimue micuana
yama quisana mimi aida eni cuana neje mahue.
Espiritu Santo tucheda ja mu micuana Diusu peje
su jel ametana, quema id'abata saida mimi cuana
jepuiti. 5 Aimue ema micuana peje su piba bahue
eni neje quisaquisa puana mahue, micuaneda
Cristo peje su jei yame puji. Espiritu Santo ja bahui
micuana Cristo peje su jei ameta cua.

Espiritu Santo ja bahui eshanapametani

6 Beju daja biame, yama Diusu shanapaeniji

cuana mimi bahue eni neje equisainia. Tueda
mimibahue eni cuana da aimue ye mundo jenetia
mahue. Aimue huaraji aida cuana sa piba peje
jenetia mahue. Beju Diusu ja huaraji cuana sa
piba bahue eni cuana etaitanamepeta. 7 Yama
Diusu sa piba bahue eni cuana bahui ebuet-
suainia. Ye mundo ajiji mahue su, cuaja cristiano
d'ejisuyapuji Diusuja mesa enime su dusutaidha.
Jiahue beju tueda mesa ai piba cuana ema quisa
epuani. & Ye mundo sa huaraji cuana ja aimue
tueda ai cuana eshanapatani mahue. Ahua tueda
al cuana shanapatana huecuana su mu detse,
aimue Echua Puji Jesucristo manuameta cua hue-
cuana puina mahue. 9 Beju uja derejiji yani Diusu
sa quirica su tueda ai cuana jepuiti:

Aimue aiya biame ba, aimue aiya biame id'aba,
aimue aiya biame piba Diusu ja cielo su
ichatana ai saida cuana tu ibuneda baji
cuana sa puji. 10 Beju Espiritu Santo ja mu

ecuana tueda ai cuana shanapametana.
Pamapa Diusu sa piba quitaita cuana
tuahueda ecuana eshanapametani. 11 Etse
sa piba quitaita bahui etse eshanapaeninia.
Daja huecha Espiritu Santo ja pamapa
Diusu sa ai piba cuana eshanapaenitani,
tueda da Diusu quitaita putsu. 12 Beju
Diusu ja ecuana Espiritu Santo tiatana,
pamapa Diusu ja ecuana tiatana ai saida
cuana ecuana pashanapameta puji. Aimue
ecuaneda ye mundo sa piba bahue eni neje
Diusu sa al cuana eshanapainia mahue.
13 Espiritu Santo ja ema mesa mimi quitaita
cuana tiatana Diusu sa ai quisa saida cuana
micuana ebuetsua puji. Aimue yama
micuana buetsua quema mimi bahue eni
cuana neje.

14 Quebata sa Espiritu Santo aimue yani mahue
su, aimue Diusu sa piba ai cuana shanapata cua
mahue. Tuseda puji mu mue ai puji saida mahue
nime ebatani Diusu sa ai cuana. Cuaja shanapa
taji mahue ebatani, tuseda aimue muesumu su
Espiritu Santo yani mahue putsu. 15 Beju que-
bata sa Espiritu Santo yani su, tuahueda pamapa
ai cuana saida dhareta cua, quebata saida ahua
mahue. Aimue detse pia cuana ja tueda tu-
aquisata cua mahue tu yatani ai cuana jepuiti,
Espiritu Santo tuseda yani putsu. 16 Uja derejiji
yani Diusu sa quirica su tueda ai cuana jepuiti:
“¢Aidhe biame detse Diusu sa piba cuana bahue
pu cua? ¢Aiya biame detse Diusu quisata cua tu
ebuetsua puji?” Beju ecuaneda bahui Cristo sa
piba cuana bahue epuani, Diusu ja ecuana tu neje

dunemetana putsu.

3

Diusu sa emebajaji cuana

1-2Edue cuana, quema puji micuana

Cristo sa ai cuana jepuiti buetsua taji
epuani yanana chidi cuana pu cua nime,

aimue micuaneda Diusu sa ai cuana tsuhu
eshanapaeninia mahue putsu. Micuana sa ai

tsada cuana bahui micuaneda yainia. Aimue
micuaneda bahue enimahue Diusu sa aicuana su,
micuaneda Espiritu Santo neje aimue epuniuneti
mahue putsu. 3 Envidia neje micuaneda cama
edusutiani. Micuaneda jasajasajati bahue ebia
su, micuaneda cama yacuicuinatiani putsu.
Diusu shanapaji mahue cuana nime micuaneda
cama edusutiani. 4 Piada piada micuaneda,
“Ecuanaju Pablo tije aji cuana”, epuani. Pia cuana
micuaneda, “Ecuanaju Apolos tije aji cuana”,
epuani. Daja sajasajajiji Diusu shanapaji mahue
cuana jadusuti bahue. Beju micuaneda tuna nime
daja edusutiani.

5> ¢Aidhe ni da Pablo? Aidhe ni da Apolos?
Beju etseju da Cristo sa emebajaji detse bahui.
Diusu ja tiatana mudu bahui etseju yainia. Etseju
jepuiti micuaneda Echua Puji Jesucristo peje su jei
puana. 6 Yama Diusu sa mimi banana micuana
sa muesumu su. Apolos ja biad'uichatana. Beju
Diusu ja mu mesa mimi muruametana micuana
sa muesumu su. ’ Beju ebanaji, ebiad'uichaji
detse mu aimue ai cuatajuse mahue. Diusu bahui
da aida eni, emuruametani putsu. & Ebanaji,
ebiad'uichaji detse da tupupai Diusu butse su.

Pamapa Diusu mebajaji cuana Diusu ja echuje eti-
ata, cuaja mebajatana huecuana batame. 9 Etseju
da Apolos neje Diusu sa mudu puji detse bahui.
Micuaneda da Diusu sa banabana jude nime.

10 Micuaneda da ete emuduinia Diusu ja yatani
nime. Ema da ete mudupiruji nime. Equene
yama eti jude basetana. Da bia su pia ete muduji
cuana ja ete emudutani. Beju saida pamudu-
muduta huecuana yama eti jude basetana bia su.
11 Jesucristo bahui Diusu sa ete eti jude. Tu bia
su ecuanaju Diusu sa ete mudupiruana. Aimue
pia eti jude yani mahue ecuaneda bia su emudu
puji. 12 Beju yani piapiati Cristo sa mudu puji
cuana. Ahua quebata cuana ja Diusu saida eme-
bajata su, tuna sa Diusu sa puji ai mudu saida
ajiji cuana da chujeji, oro, plata, joya cuana nime
Diusu ja ebata. Quebata cuana ja mu Diusu saida
emebajata mahue su, tuna sa ai mudu ajiji cuana
da aqui, nutsa, eina cuana nime Diusu ja ebata.
13Beju Cristo cuati utsu neje epueicha su, pamapa
ecuana sa ai ajiji cuana edhareta. Pamapa aisaida
ajiji cuana, oro, plata, joya nime, cuati utsu je
jaitiana putsu, ebia su saida eputayu. Pamapa
al saida mahue ajiji cuana mu cuati utsu su beju
etiupetayu. Diusu ja pamapa ecuana sa jameba-
jati cuana ebapeta saida ahua saida mahue, tu
epueicha su. 1415 Ahua quebata edue ja Jesucristo
saida emebajata su, Diusu ja tueda saida echuje
etiatayu, mesa Diusu sa puji ai jamebajati chujeji
cuana da oro, plata, joya cuana nime Diusu ja
ebata putsu. Ahua quebata edue ja Jesucristo
saida emebajata mahue su, aimue Diusu ja tueda
echuje etiata mahue, mesa ai jamebajati saida

mahue cuana da aqui, nutsa, eina cuana nime
Diusu ja ebata putsu. Tueda saida mahue jame-
bajati cuana cuati utsu su etiupetayu. Beju mesa
mudu saida mahue epu biame, tueda edue da d'eji
su epu.

16 ;Bue mahue jia maida micuaneda quitaita
Diusu sa ani jude ete epuani? ¢Bue mahue jia
maida Espiritu Santo da micuana sa equita dume
su yani? 17 Ahua quebata ja tueda Diusu sa ani
jude ete emadhatiata su, Diusu ja tueda di emad-
hatiaenita, tueda Diusu sa ani jude ete da iyuda
putsu. Bahue mepuque micuaneda quitaita da
Diusu sa ani jude ete cuana.

18 Be mebaseatiji micuana mehua. Quebata
ja ye mundo sa ai cuana jepuiti bahue eni eba-
tiani su, ebia su saida pasetata tueda bahue eni

al cuana. Diusu sa bahue eni ai cuana bahui
pashanapata. 19 Ye mundo sa bahue eni ai cuana

da mue ai puji saida Diusu ja ebatani. Beju
uja derejiji yani Diusu sa quirica su: “Diusu
ja deja cuana ebaseametani tuna sa bahue eni
ai cuana quitaita jepuiti.” 20 Neicha hue uja
epuani: “Diusu bahue deja bahue eni cuana sa
piba cuana da mue ai puji saida.” 21 Da su
be tije aja meaji ye mundo sa bahue eni deja
cuana, Diusu ja micuana pamapa mesa ai piba
cuana shanapametana putsu. Pamapa ai cuana
da micuaneseda. 22 Pablo, Apolos, Pedro cuana
beju micuana Diusu ja tiatana. Ye mundo di
micuana tiatana. Pamapa jiahue quita ejaitianani
ai cuana beju micuana tiatana. Pamapa epu ai
cuana di micuana tiatana. 23 Beju micuaneda da
Cristo sa puji cuana. Cristo da Tata Diusu sa puji.

4

ApOstol cuana sa mudu

! Micuaneseda ecuanaju Cristo sa emebajaji
nime bahui ba taji. Diusu ja ecuanaju cuatsasi-
atana mesa etsia quisa micuana ebuetsua puji.
2Beju emebajaji sa saida ape taji mesa echua puji
sa jacuatsasiati cuana. 3 Echua Puji Jesucristo ja
bahui pabata yama saida tueda mebajana, ahua
mahue. Quema puji mu mue ai biame a taji
ahua quebata, yama Diusu saida emebajainia,
ahua mahue, emimi su. Aimue detse yama saida
emebajainia ema pu cua mahue. 4 Ema Diusu
butse su saida ebatiani biame, cuaja shanapa taji
mahue yama ebainia yama Cristo saida emeba-
jainia, ahua mahue. Echua Puji Jesucristo ja bahui
quema jamebajati cuana pabata. 5 Da su beju be
mejuzgaji Cristo sa emebajaji cuana, Cristo pueji
mahue su. Tueda epue su, pamapa ecuana sa
piba, ai ajiji cuana eshanapamepeta. Da tsine
su pamapa su bahue eputa ecuaneda Diusu saida
mebajana, ahua mahue. Da tsine su Diusu ja
pamapa ecuana echuje etiata, cuaja ecuaneda tu
mebajana batame.

6 Edue cuana, daja yama micuana equisainia
micuaneda ema, Apolos neje, tupupai eba puji.
Beju pamapa Diusu sa emebajaji cuana tupupai
micuana sa ba taji. Be piada hue pia ebia su aida
mebaji. 7 ¢{Micuaneda jia maida pia cuana ebia su
saida? ¢Jucuaja su micuaneda pia cuana ebia su
aida ebatiani? ;Aimue jia maida Diusu ja micuana
pamapa mique ai cuana tiatana mahue? Aimue

micuaneda quitaita micuana sa ai cuana jateje-
tiana mahue. Diusu ja micuana cha tia hue atana
biame, ¢jucuajasumicuaneda ebia su aida ebatiani
micuane quitaita jatejeti cua pu cua nime?

8 Beju micuaneda bahue eni pepe epuani
putsu, aimue etseju sa jabuetsuati cuana tsada
mahue ebainia. Diusu ecuatsasiati su echua puji

aida cuana nime micuaneda_ ebatiani. Aimue
micuaneda etseju etsainia mahue. Ahua daja pu

cua su, beju saida epu, etseju sa puji di micuana
neje echua puji aida pu cua putsu. 9 Diusu ja
ecuanaju apostol cuana pamapa pia cuana tije
pujiichatana pepe hue ema epibatiani. Ecuanaju
da matse putsu manuamejiji deja cuana pu cua
nime pamapa cristiano, angel cuana echamata
puji. 10 Beju pamapa cristiano cuana ja ecuanaju
apostol cuana tseitsinime ebatani. Ecuanaju aieni
mahue nime ebatani huecuana ecuanaju sa Cristo
jepuiti jabuetsuati cuana jepuiti. Beju micuaneda

mu ebia su bahue eni ebatiani. Micuaneda
ecuanaju nimetucheda mahue ebainia cama,

micuaneda ebia su nimetucheda _ebatiani.
Cristiano cuana ja ecuanaju ai eni mahue nime

ebatani cama, micuaneda mu ebia su aida ebatani
huecuana. 11 ]iahue teje aimue ecuanaju sa tupu
ai dia taji, aiid'i taji, ejud'uji cuana mahue. Aimue
ecuanaju sa ete quitaita yani mahue. Cristiano
cuana ja ecuanaju nedaneda yatani. 12 Ecuanaju
sa eme quitaita neje emudumuduani. Cristiano
cuana ecuanaju sa puji madhada hue emimitani
su, ecuanaju mimi saida neje eibunebainia
huecuana. Ecuanaju eichetani huecuana su,
paciencia neje ecuanaju ejeutsuinia. Ecuanaju

tijje yatani biame, ecuanaju etucheatiani.
13 Ecuanaju emadhabatani huecuana su, saida
neje ecuanaju equisainia huecuana. Jiahue teje
beju ecuanaju bubu nime ebatani huecuana.

14 Aimue yama micuana daja equisainia
micuana ebia su ebidhuame puji mahue. Ibuneda
neje yama micuana daja equisainia micuana
ebutsepiame puji, micuaneda da quema ebacua
chidi cuana nime putsu. 15 Beju micuaneseda
dueji ebuetsuaji cuana paani papu biame, ema
bahui da micuana sa Cristo jepuiti tata, yama
micuana Cristo peje su dusuana putsu. 16 Da
su jubida yama micuana ebajainia ema nime
mepuque puji. Quema ai puiti cuana meaque.

17 Da putsu, yama micuana peje su Timoteo
ebeituinia. Tueda da quema saida Cristo jepuiti
ebacua. Tuahueda micuana quema Cristo jepuiti
al puiti cuana ebuetsuata. Tueda ai puiti cuana
daja yama buetsuana pamapa ejude je edue
cuana. 18 Edue cuana, piada piada micuaneda
ebia su quita jabatija epuani. Ema ebia su bahue
eni ebatiani pepe. Ema micuana peje su eputi puji
iyuame epuani pepe hue. 19 Beju daja micuaneda
epibatiani biame, ema micuana peje su tipeida
eputi, ahua Diusu sa tsada su. Beju ema micuana
peje su ecuinati su, da su eba yama, ahua ene
quita Diusu sa tucheda micuana sa yani, ahua
mimi aida bahui epuani. 20 Ahua micuaneda ene
quita hue Diusu emebajainia su, Diusu sa tucheda
micuana sa yaniti. Aimue mimi aida neje bahui
Diusu emebaja puji mahue. 21 ;Ai ni micuana sa
tsada, castigo neje ema micuana peje su eputi,

ahua ibuneda neje?

S

Edue jucha aidaji castiga taji

1 Edue cuana, ema bahue piada deja micuana
duju su ai madhada jucha aida yatani. Tueda
mesa tata sa ehuane neje equinatiani. Beju aimue
Diusu shanapaji mahue cuana ja biame, daja ai
madhada a bue mahue. 2 Daja tueda ai mad-
hada micuana duju su epuani biame, micuaneda
aida quita ebatiani. Micuaneda aida quita eba-
tiani eturuca bidhu putsu, jalutuati taji tueda
jucha jepuiti. Beju mejusiacuinaque tueda deja
micuana duju jenetia. 34 Ema micuana duju su
mue neti biame, yama tueda deja juzgana Echua
Puji Jesucristo sa ebani su, ema micuana neje neti
cua pu cua nime. Beju ema upia uqueda yani
biame, micuaneda edhitatiani su, quema piba
cuana micuana peje su yaniti micuana ehuidusu
puji. Echua Puji Jesucristo sa tucheda di micuana
neje yaniti. > Mue micuana sa ai biame a taji
mahue tueda dejaneje. Bejutueda pabidhuti, ebia
su juchaji aida epuani putsu. Daja paarijita tueda
jucha madhada, Cristo epueicha su d'eji su papu
puji.

6 Beju aimue micuana sa ebia su aida jabati taji

mahue. Micuaneda bahue huai chidi levadura
ja pamapa harina bebajiji ehuarupetani. Daja

huecha pamapa micuaneda juchaji pu cua, ahua
micuaneda tueda deja micuana duju su daja hue
epuneti su. 7 Da su beju mejusiacuinaque tueda
deja juchaji micuana duju jenetia micuaneda
saida, jucha mahue epu puji. Da pujiCristo curusu

su manuana ecuaneda saida, jucha mahue epu
puji. 8 Tu neje dunejiji daja hue mepuderaja.
Pamapa aimadhada cuana meichaderatija. Diusu
sa ene (uita jabuetsuati cuana su butsepi neje
daja hue mepuniunetija.

9 Edue cuana, quema equene quirica su yama
micuana quisana mue micuana sa ai biame a
taji mahue quebata jucha aidaji neje. 10 Beju
micuaneda mu aimue ema butsepi shanapaeni-
ana mahue. Equene yama micuana quisana edue
juchaji cuana jepuiti. Tuna neje bahui ai bi-
ame a taji mahue. Aimue yama micuana quisa
Diusu peje su jei eputani mahue cuana jepuiti
mahue. Juchaji cuana duju su beju micuaneseda
puniuneti taji pamapa tsine ejude cuana su. Ye
mundo Su yani pamapa ai cuana eje puji, tsi puji
eimea peje su eirutsuaji cuana. Ye mundo su
ecuaneda epuniuneti cama, tuna duju je puni-
uneti taji. 11 Ahua quebata Cristo jepuiti edue
jucha aida epu su, ahua ai cuana eje puji epu su,
ahua eimea cuana peje su eirutsua su, ahua cuatsa
aidaji epu su, ahua tsetse aida epu su, ahua tsi puji
epu su, da su beju tu neje micuana sa ai biame
a taji mahue, tueda da edue jucha aidaji putsu.
12 ;Ai ecuaneseda yani Diusu shanapaji mahue
cuana neje? Aimue ecuaneseda cuaja tuaquisa
taji mahue huecuana Diusu ja bahui juzga ata
cua huecuana. Beju ecuaneseda Cristo jepuiti
edue cuana bahui jucha yata su, tuaquisa putsu,
butsepiame taji. 13 Da putsu, edue cuana, mejusi-
acuinaque tueda edue jucha aidaji micuana duju
jenetia.

6

Be huaraji cuana peje su medusutiji
1¢Ai puji micuaneda cama edusutiani

Diusu shanapaji mahue huaraji cuana peje su ai
enime cuana ebasetati puji? Micuaneda cama hue
jabasetati taji epuani, Cristo jepuiti edue cuana
putsu. Be Diusu shanapaji mahue huaraji cuana
peje su medusutiji. 2 Bahue mepuenique Cristo
peje su jei eputani cuana ja Cristo neje tupupai
pamapa tu peje su jei puja mahue cristiano cuana
ejuzgatayu. Da putsu, micuaneda cama micuana
sa al enime chidi cuana jabasetati taji epuani.
3 Beju micuaneda angel cuana di ejuzgayu putsu,
¢jucuaja ni da micuana sa ai enime chidi cuana
aimue jabasetati cua mahue ye mundo su yani
tupu? 4 ¢Ai puji ni da micuaneda Diusu peje su
jei eputani mahue huaraji cuana peje su eputiani
Cristo jepuiti edue cuana etuaquisa puji? 5 Beju
daja ema micuana peje su emimiani micuana
ebidhuame puji. ;Aimue jia maida micuana duju
su piada edue biame yani mahue micuana sa ai
enime chidi cuana ebaseta puji? 6 ¢Ai puji ni da
piada edue ja pia edue Diusu shanapaji mahue
huaraji aida butse su tuaquisata cua?

7Beju micuaneseda puji saida mahue pia edue
etuaquisa puji huaraji butse su. Ahua quebata
edue ja pia edue ebaseatani su, be huaraji peje su
padusuta. Ebia su saida etuchea puji paciencia
neje edue sa jabaseati cuana. Saida mahue edue
huaraji peje su edusu puji. 8 Edue huaraji peje su
dusu putsu, micuaneda quitaita ebaseatiani.

910 Be mepitsatiji. Ai madhada yatani cuana
aimue Diusu ecuatsasiati su eputita mahue.
Pamapa ai eimea cuana peje su ai irutsuaji,
butse mahue biame jaquinatiji, pia sa ebutse neje
jaquinatiji, deja tatse jaquinatiji, tsi puji, ai cuana
eje puji, tsetse aida, cuatsa aida cuana aimue
Diusu ecuatsasiati su enubita mahue. 11 Equene
piada piada micuaneda daja puina. Jiahue mu
mahue, beju micuana sa jucha cuana Cristo ja
dhipa putsu, tuseda puji ichaderatana. Diusu ja
micuana nimebutsepiatana Echua Puji Jesucristo
jepuiti. Jesucristo, Espiritu Santo detse ja daja
atana micuaneseda puji.

Equita da Diusu sa puji

12 Cristo ja ema d'eji su atana biame, aimue
pamapa ai cuana saida ya puji. Beju ecuaneda
da pamapa ai cuana ya puji d'eji su. Daja biame,
piada piada ai cuana saida mahue ya puji. Be ai
papu cuana ja ecuana mepishitiametaja. 13 Ene
putsu, Diusu ja ecuana edhe tiatana. Jana di
ecuana tiatana edia puji. Daja biame, aimue
ecuana sa jana aida pu taji mahue. Diusu ja jana
atana edhe sa puji. Beju tueda da betana su Diusu
ja etaitanamepeta. Aimue Diusu ja ecuana sa eq-
uita cuana tiatana ecuaneda jucha aidaji epu puji,
aiutsatada cuana ya puji mahue. Diusu ja ecuana
equita cuana tiatana Echua Puji Jesucristo sa puji.
Daja huecha Jesucristo da equita sa puji. 14 Beju
cuaja Diusu jaJesus sa equita eid'e netianametana
manujiji cuana duju jenetia nime, daja ecuana
sa equita cuana di eid'e enetianametayu mesa
tucheda neje.

15 Edue cuana, micuaneda bahue micuana sa
equita cuana da Cristo sa puji. Da su equita da
Cristo sa putsu, ¢ema jia maida epuna chuamad-
hada neje jaduneti cua? jMahue! 16 ;Bue mahue
jla maida micuaneda ahua quebata deja epuna
chuamadhada neje eduneti su, tuatseda da piada
equita hue pu cua nime? Uja Diusu sa quirica su
derejiji yani tueda ai cuana jepuiti: “Ahua betana
tuatse sa equita edunetiani su, tuatseda piada hue
epuani.” 17 Daja huecha ahua quebata Echua Puji
Jesucristo neje dunejiji yani su, tueda da tu neje
piada hue epuani.

18 Da su be tueda jucha meaji. Metuasiuque
tueda jucha madhada. Quebata ja tueda jucha
yata su, tueda mesa equita quitaita sa puji jucha
epuani. Pamapa pia jucha cuana ahua etse a cua
su, aimue tueda mu etse sa equita quitaita sa puji
jucha mahue. 19 Bahue mepuenique micuana sa
equita cuana da Espiritu Santo sa anijude ete. Tata
Diusu ja micuana Espiritu Santo tiatana micuana
sa equita cuana dume su paaniti puji. Aimue
micuaneda micuana sa equita emetse epuani
mahue, Diusu ja chujeneda saida neje micuana
bajatana putsu d'eji su yame puji. 20 Da putsu,
Diusu sa tsada ai cuana bahui meaque micuana
sa equita, piba cuana neje, equita, piba detse da
Diusu sa putsu.

7

Jabutseneti jepuiti quisa
1 Edue cuana, quirica su micuaneda ema quis-
abana ai cuana ye chu yama micuana ejeutsu.

2 Ebia su saida micuaneda ebutseneti mahue puji.
Ahua etse cuaja tuchea taji mahue ebainia su, ebia
su saida ebutseneti puji, aimue tuahueda jucha
yata mahue puji. Pamapa deja sa mesa ehuane
neje bahui ani taji. Daja huecha da epuna sa mesa
ani taji. 3 Yahue ja ehuane sa ai tsada cuana ape
taji. Daja huecha ehuane sa a taji. 4 Ehuane sa eq-
uita da yahue sa puji. Dajahuecha yahue sa equita
da ehuane sa puji. 3 Aimue betana su emenahueti
puji mahue. Ahua tuatseda quejucua tsine chidi
puji Diusu emitsu puji enariati mahue su, beju
tueda da saida. Tueda tiempo chidi ejaitiana su,
bejuneicha hue panariatiyu tse, aimue Ishahua ja
papirubata tse mahue puji.

6 Aimue yama micuana tueda ai cuana ecuat-
sasiainia mahue. Beju yama micuana equisainia
quema piba jenetia bahui. Ahua quebata cuana
jabutsenetija su, tueda da saida. 7 Quema piba
mu ebia su saida pabutsenetita huecuana mahue
puji, ema nime. Beju aimue ecuana daja cama
mahue. Diusu sa tsada piada piada pabutsenetita,
pia cuana mu pabutsenetita mahue.

8 Butse mahue, butse manujiji cuana sa puji ebia
su saida daja hue butse mahue paputa puji, ema
nime. 9 Ahua etse cuaja tuchea taji mahue ebainia
su, ebia su saida ebutseneti puji mesa utsatada
cuana ja tueda epishitiameta mahue puji.

10 Beju Echua Puji Jesucristo ja jei eputani
ehuane ja mesa yahue pamesiaenita mahue.
11 Ahua tueda emesiaenita su, aimue pia deja
neje neicha tuseda jahueti taji mahue. Ebia

su saida mesa yahue neje pabasetati puji, tu-
atseda huamahuama saida paaniti puji. Daja
huecha aimue yahue sa mesa ehuane mesiaeni
taji mahue.

12Edue cuana, tueda jaquisati cuana de qeuma
piba cuana jenetia. Aimue Echua Puji sa jacuat-
sasiati mahue. Ahua quebata Cristo jepuiti edue
sa ehuane aimue Cristo peje su jei puji mahue
su, daja biame, ehuane yahue neje anienitija su,
aimue yahue sa ehuane mesiaeni taji mahue.
13 Daja huecha ahua quebata Cristo jepuiti edue
epuna sa yahue aimue Cristo peje su jei puji
mahue su, daja biame, yahue ehuane neje anien-
itija su, aimue ehuane sa yahue mesiaeni taji
mahue. 14 Cuapuitime yahue jei puji mahue da
Cristo peje su jei pu cua ehuane jepuiti, tu neje
jamesiatija mahue putsu. Daja huecha ehuane jei
puji mahue Cristo peje su jei pu cua yahue jepuiti,
tu neje jamesiatija mahue putsu. Ahua tata detse
emesiaeniti su, aimue saida mahue ebacua cuana
sa puji. Ahua tata detse aimue emesiaeniti mahue
su, tueda da ebia su saida ebacua cuana sa puji,
cuapuitime ebacua cuana di Cristo peje su jei
puta cua putsu. 15 Ahua quebata tuatseda jei
puji mahue jamesiaenitija epu su, pamesiaeniti
tse, Diusu sa tsada ecuaneda saida paaniti putsu.
16 Ahua quebata tuatseda putiyuja epu su, nahue
taji mahue. Beju paputiyu a taji. Ahua yaniti su,
bue mahue ecuaneda, ahua Cristo peje su jei epu,
ahua mahue. Da putsu, ebia su saida pamesiaeniti
tse, ahua tuatse sa tsada su.

17 Cuaja equene ecuaneda Echua Puji peje su
jel puana jenetia, daja hue ecuaneseda puniune-

tidera taji. 18 Ahua quebata judio puina Cristo
peje su jei puana jenetia, daja hue judio mesa
pu taji, Cristo peje su jei epuani biame. Daja
huecha ahua quebata judio mahue puina Cristo
peje su jei puana jenetia, daja hue judio mahue
mesa pu taji, Cristo peje su jei epuani biame.
Jahuitsanasiquiti taji mahue. Judio pu taji mahue.
19Tueda ai eni mahue Diusu butse su. Beju Diusu
sa mu tsada mesa jacuatsasiati cuana bahui paata
puji. 20 Cuaja mida anime puina nime, Diusu ja
mida dharetana jenetia, daja hue puderati taji.
21 Ahua mida esclavo puina biame Cristo peje su
jeipuanasu, bejudajamiqueda puderatitaji. Daja
biame, ahua mida d'eji su pu cua su, beju tueda da
miqueda puji ebia su saida. 22 Mida esclavo puina
biame Echua PujiJesucristo peje sujei puana jene-
tia, Cristo ja mijucha sa eme jenetia d'eji su atana.
Ahua mida esclavo mahue puina biame Cristo
peje su jei puana jenetia, beju jiahue mida Cristo
sa esclavo. 23 Edue cuana, be pia deja cuana sa
esclavo mepuji, Cristo ja chujeneda neje micuana
bajatana putsu. 24 Da su cuaja micuaneda anime
puina nime Cristo peje su jei puana jenetia, daja
hue Diusu neje puniuneti taji.

25 Beju butse mahue cuana yama equisainia,
ebia su saida butse mahue paanitita huecuana
puji. Tueda quisa da quema piba quitaita jenetia.
Aimue tueda mu Cristo sa jacuatsasiati mahue.
Meid'abaenique quema quisa cuana, Diusu ja
ema etsahuatani putsu, micuana saida butsepi
equisa puji. 26 Ebia su saida aimue ebutsenetita
huecuana mahue puji, enime cuana ebia suiyuda

epuani putsu. Da putsu, pamapa edue cuana
cuaja anime puina nime, daja hue paanitita hue-
cuana. 27 Edue cuana, ahua micuaneda jabut-
Ahua micuaneda jabutsenetiji mahue su, daja
hue meanique. Be mebutsenetiji. 28 Daja biame,
quebata ebutseneti su, aimue tuahueda jucha
yatani mahue. Beju yama epibainia ebia su saida
mebutsenetique mahue, ye mundo su jiahue ebia
su sufrimiento cuana yani putsu. Quema tsada
mahue micuaneda sufri epu. Da putsu, yama
micuana daja equisainia.

29 Edue cuana, yama micuana jubida equi-
sainia, tiempo beju epupeni. Echua Puji beju
tipeida epueicha. Jabutsenetijiji cuana jabut-
senetiji mahue nime paputa. 30 Epadarititani
cuana epadarititani mahue nime paputa. Beidaji
cuana beidaji mahue nime paputa. Iruiruji cuana
iruiruji mahue nime paputa. 31 Be ye mundo sa ai
cuana ebia su tsada mebaji, tiempo beju epupeni
putsu. Daja huecha ye mundo sa ai cuana tipeida

ejaitianatani beju.

32 Tsada quema micuaneda d'eji su epu ye
mundo sa ai cuana jenetia. Deja huane mahue
cuana ja Cristo saida mebajata cua, tuna mehua
yanita putsu. Cristo sa ai cuana su bahui mecuana
sa piba. Cuaja Cristo beidaji yame puji bahui
mecuana sa piba. 33 Deja huaneji cuana ja mu
aimue Cristo saida mebajata cua mahue, familia
cuana mecuana sa ba taji putsu. 34 Daja huecha
epuna ahue mahue cuana ja Cristo saida mebajata
cua, tuna mehua yanita putsu. Epuna ahueji

cuana ja mu aimue Cristo saida mebajata cua
mahue, familia cuana mecuana sa ba taji putsu.

35 Beju daja yama equisainia micuana etsahua
puji. Aimue yama micuana menahue putsu, daja
equisainia mahue. Quema tsada micuaneda ye
mundo sa ai cuana jenetia d'eji su epu Cristo saida
emebaja puji.

36 Quebata deja sa ebia su saida mesa ebaque-
puna pahueti tsada su, tusa mara beju ejaitianani
putsu, tueda da saida. Pahueti beju ebaquepuna.
37Quebata deja sa mu mesa ebaquepuna pahueti
tsada mahue su, tueda da saida. Be pahueti mesa
ebaquepuna. 38 Quebata deja ja mesa ebaque-
puna yahuetiatani su, tuahueda saida yatani.
Quebata deja ja mu mesa ebaquepuna ahuetiaja
mahue yata su, tuahueda pia deja ebia su saida
quita yatani.

39 Beju ehuane mesa yahue neje dunejiji yani,
yahue eid'e tupu. Ahua yahue beju emanu su,
epuna da d'eji su epuani pia deja neje yahueti
puji. Tueda deja da Cristo jepuiti edue papu.
40 Beju yama epibainia ahue mahue sa puji ebia
susaida daja hue ahue mahue papuderati. Ebia su
beidaji tueda epu. Beju daja da quema piba cuana
micuaneseda puji. Tueda da quema piba hue
biame, Diusu sa piba cuana neje tupupai yama
epibainia.

8

Bid'umimi diusu eimea cuana peje su irutsuajiji
janajepuiti quisa

1Pia micuana sa jaquisabati cuana jiahue yama
ejeutsu. Uja yama micuana equisa diusu eimea
pamapa micuaneda ye ai cuana jepuiti bahue eni
pepe hue ebatiani. Micuaneda daja aida ebatiani,
ebia su bahue eni pepe hue epibatiani putsu.
Bejuebia susaida micuaneda cama huamahuama
ibuneda ebati puji. Ahua etse pia cuana ebia su
ibuneda ebainia su, aimue tueda quitaita aida
ebatiani mahue. Pia cuana sa puji saida bahui epi-
bata. 2 Ahua quebata pamapa ai cuana bahue eni
pepe epuani su, tueda da ene putsu bue mahue.
3 Ahua quebata Diusu ibuneda ebatani su, Diusu
ja tueda eshanapatani.

4 Edue cuana, yama micuana equisa eimea
Beju ecuaneda bahue tueda bid'umimi diusu

eimea cuana da aimue eid'e mahue. Diusu mu
hue eid'e. 5 Be]u cristiano cuana sa tsapiapiati

eimea cuana yani. Tuneseda puji yahua, buepa su
dueji diusu cuana yani pepe hue eputani. ¢ Beju
ecuaneseda puji mu piada hue Tata Diusu yani.
Tuahueda pamapa ai cuana ataidha. Ecuaneda
di ataidha tuseda epu puji. Jesucristo bahui da
ecuana sa Echua Puji. Tu jepuiti pamapa ai cuana
yani. Daja huecha tu jepuiti ecuaneda eid'e yani.

7 Beju aimue pamapa edue cuana ja tueda ai
cuana eshanapaenitani mahue. Tueda eimea
cuana di Diusu nime eid'e pepe putana hue-
cuana, Cristo shanapaji mahue huecuana su,
tueda eimea cuana peje su jei putaina su. Ji-
ahue Cristo eshanapatani huecuana putsu, aimue

huecuana mahue, tueda eimea cuana eid'e pepe
hue eputani huecuana tsuhu putsu. Tueda irut-
yatani pepe eputani huecuana. & Da putsu edue
cuana, bahue mepuenique ahua ecuaneda irut-
mu mue cuaja biame. D'eji ecuaneseda yani edia
puji, ahua edia mahue puji. ° Beju micuaneda
tueda ai cuana eshanapaeninia putsu, tueda jana
micuaneda dia bahue. Micuaneseda puji mu
mue cuaja biame. Beju daja biame, Diusu sa
ai cuana tupu shanapaji mahue edue be jucha
ameji. 10Piada piada edue shanapaji cuana sa puji
sa templo su, tueda eimea cuana da eid'e mahue
eshanapatani huecuana putsu. Pia edue tupu
shanapaji mahue ja mu aimue daja eshanapatani
mahue, eimea cuana eid'e pepe eputani putsu.
Ahua tuahueda pia shanapaji edue cuana eimea
satemplo sujana ediatanibata cua su, cuapuitime
edia puji, tuseda puji saida mahue tueda jana
edia puji biame, eimea cuana eid'e pepe epuani
ja p1a edue tupu shanapaji mahue jucha ameta
cua, diame putsu. Beju mepibaenitique tuseda
puji di Cristo manuana. 12 Ahua quebata edue ja
pia edue tupushanapajimahue dajajuchayameta
su, tuahueda Cristo sa puji jucha yatani pu cua
nime. 13 Da su ahua yama pia edue tupu shana-

sese

putsu, ebia su saida yama tueda jana mue dia ya
puji.

9

Cristo sa apOstol

1 Beju d'eji su da ema deja cuana sa jacuat-
sasiati cuana jenetia, Diusu sa apOstol putsu. Yama
Echua Puji Jesucristo bana. Micuaneda quitaita
Cristo peje su jei puana quema quisaquisa cuana
jepuiti. 2Pia cuana ja ema Diusu sa apdstol mahue
nime ebatani. Daja biame, micuaneseda puji
ema apostol shanapa taji, micuaneda Cristo peje
su jei puana quema quisaquisa jepuiti. 3 Uja da
yama ejeutsuinia ema madhabaji cuana: 4 Cuaja
micuaneda pia apOstol cuana ebainia nime, daja
huecha ema micuaneseda ba taji. > Ahua ema
huaneji pu cua su, yama di quema ehuane dusu
cua Pedro, pia apOstol, Jesus sa edue cuana
ja yatani nime, quisaquisa eputitani huecuana
su. 6 ¢Jucuaja su ni micuaneda tuneda bahui et-
sahuainia? ¢Jucuaja suni micuaneda ema Bernabé
neje aimue tsahuaja yainia mahue? Etseju sa
jubida mudumudu taji etseju sa ai dia taji cuana
ebajati puji, aimue micuaneda etseju tsahuaja
mahue yainia putsu. Pia quisaquisa puji cuana
sa mu aimue mudumudu taji mahue, micuaneda
etsahuainia huecuana putsu. 7 Mejeutsuque ema,
¢ai soldado cuana sa chujetia taji tuna sa ai dia
taji cuana bata? Tuna sa echua puji ja etiatani
huecuana. Daja huecha, ¢aimue jia maida te
emetse ja mesa jabanati ejaja cuana diata cua
mahue? ¢Aimue jia maida huisha quinajija huisha
sa leche id'ita cua mahue? 8 Daja huecha Diusu
sa quisaquisa puji cuana sa chujetia taji. Aimue
tueda quema piba mahue bahui. Daja Moisés

chenu ja cuatsasiataidha. 9 Uja derejiji yani Diusu
sa quirica su: “Be juye ehuibud'equeji ichaji emu-
dia epuneti su.” Daja cuatsasiataidha Moisés
chenu ja juye emudia epuneti cama, tuseda di-
adia taji echuje puji. ¢Ai Moisés chenu ja daja
cuatsasiataidha juye cuana sa saida puji bahui
bata. Daja cuatsasiataidha ecuana sa saida puji.
10 Da neje Diusu ja ecuana ebuetsuatani mesa
quisaquisa puji cuana edue cuana sa chujetia
taji. Beju ebanaji, huiruhuiruji cuana pamapa
mecuana sa dia taji banajiji ejaja cuana. 11 Da
putsu, micuaneseda etseju tsahua taji micuana sa
ali chidi cuana neje, etseju micuana sa muesumu
su Diusu sa mimi banana putsu. 12 Pia quisaquisa
puji cuana micuaneda tsahua bahue. Beju tueda
da saida. Etseju di micuaneseda tsahua taji ebia
su, etseju equene micuana peje su Diusu sa quisa
saida cuana quisaquisa puana putsu. Beju daja bi-
ame, aimue yama micuana jubida bajana mahue
micuaneda etseju etsahua puji. Etseju quitaita
hue jachacutiana etseju sa ai dia taji cuana. Beju
daja etseju mudumuduana micuana duju su et-
seju sa ai dia taji cuana ebajati puji. Daja etseju
puana micuana duju su etseju sa ai dia taji cuana
ebajati puji. Daja etseju puana micuana duju su
micuaneda eshanapa puji aimue etseju micuana
sa ai chidi cuana tsada bana mahue.

13 Micuaneda bahue Diusu ja cuatsasiataidha,
pamapa mesa templo su emebajaji cuana sa tem-
plo jenetia tuna sa ai dia taji cuana jemi taji. Diusu
sa altar muduji sacerdote cuana sa di Diusu peje
su irutsuajiji aicha jenetia jemi taji padiadiata
huecuana puji. 14 Daja huecha Echua Puji Jesu-

cristo ja ecuana cuatsasiatana, mesa quisaquisa
puji cuana chujetiajiji pu taji, mesa quisa saida
quisaquisa eputani huecuana putsu. 15 Beju
daja biame aimue yama micuana chipilu bajana
mahue. Aimue yama micuana ye quirica ebei-
tuinia mahue micuaneda ema chipilu etia puji
mahue. Ema diadiaja pamanuneti biame, aimue
yama micuana echuje ebaja mahue.

16 Diusu sa quisaquisa puji jabati putsu, aimue
ema aida ebatiani mahue. Aimue yama tueda
mudu dhareana mahue, Diusu ja ema da puji
dharetana putsu. Diusu sa quisa saida cuana
quema puji cuaja quisaquisa puriji taji mahue.
Ahua ema quisaquisa puriji cua su, aba ema, da
puji ema Diusu ja dharetana putsu. 17 Ahua ema
quema tsada hue Diusu sa quisa saida quisaquisa
epuani su, da su Diusu ja ema echuje tiata cua.
Beju aimue daja mahue. Aimue quema piba jene-
tia mahue, Diusu ja ema dharetana putsu, mesa
quisa saida quisaquisa epu puji. Da putsu, aimue
yama echuje echacuinia mahue. 18 Beju ema mu
beidaji Diusu sa quisa saida cuana cristiano cuana
peje su cha quisaquisa puniuneti hue epu puji.
Beju tueda da quema echuje puji. Edue cuana sa
chuje tia taji ema biame, aimue yama baja bue
mahue huecuana.

19Dasuaimue ema aidhe sa eme suyani mahue,
aimue ailya biame ema echuje etiatani mahue
putsu. Beju daja ema aidhe sa eme su yani
mahue biame, ema da pamapa cristiano cuana
sa emebajaji Cristo peje su edusu huecuana puji.
20 Ema judio cuana neje yani su, ema judio nime
ebametiani, quema quisaquisa cuana id'abame

putsu, Cristo peje su edusu huecuana puji. 21 Daja
huecha ema judio mahue cuana neje yani su,
ema judio mahue nime ebametiani Cristo peje
su edusu huecuana puji. 22 Ema tupu shanapaji
mahue edue cuana neje yani su, ema tupu shana-
paji nime ebametiani tuna etsahua puji. Beju
quebata cristiano cuana papu biame ema neje
yani su, tuna nime ebametiani, cuapuitime piada
piada tuneda Cristo peje su yama dusu cua putsu.
23 Daja ema epuani cristiano cuana peje su Diusu
sa quisa saida cuana saida quisaquisa epu puji.

24 Bahue micuaneda ejududutani su, jucuada
deja cuana ejududutani. Beju piada betsuda ja
bahui echuje einatsuta. Micuaneda da ejududu-

tani cuana nime. Da su tuna nime menimetuchea-
tique Diusu ebia su saida emebaja puji, mesa

echuje einatsu puji. 25 Pamapa jasitutiji cuana
tuneseda puji ai saida mahue cuana eichader-
atani. Ebia su esitubuetsuatitani huecuana eina
jenetia ajiji corona einatsu puji echuje puji. Tueda
eina jenetia ajiji echuje tipeida etaitanape biame,
jubida echacutani huecuana. Beju ecuaneda mu
Diusu jubida, saida emebajainia mesa pupe bue
mahue echuje einatsu puji. 26 Da su cuaja jasitu-
tiji cuana ja echuje jubida echacutani nime, daja
yama Diusu saida mebajaja yainia. 27 Da putsu,
pamapa quema puji ai saida mahue cuana yama
eichaderainia. Quema equita sa ai utsatada cuana
neje ema etupuatiani. Daja ema epuani Diusu
saida emebajaderati puji, aimue tuahueda ema
eichaderata mahue puji.

10

Diusu eimea cuana jepuiti quisa

1 Edue cuana, be mesetaji judio cuana sa tata
chenu cuana. Cuaja putaidha huecuana d'anita
yahua je putaniunetidha huecuana su, be mese-
taji. Diusu ja judu neje huidusutaidha huecuana.
Tueda judu tuna hui su puniunetidha putsu, tije
ataidha huecuana. Mar Dherena dusete je, ena
sarajiji yahua murida bia je jaitianataidha hue-
cuana. 2 Moisés chenu da tuna sa ehuidusuji
echua puji puidha. Pamapa tuneda tu neje
dunejiji anidha. 3+ Diusu ja mihuataidha hue-
cuana. Tumu jenetia yahui cuinanametaidha
tuna eid'ime puji. Cristo bataji mahue tuna neje
anidha etsahua huecuana puji. Beju tuneseda
pujiCristo da tumu epa jenetia yahui cuinanaidha
nime puidha, tu peje jenetia eid'e jaametiji yahui
cuinanaidha putsu. 5 Daja puidha biame, dueji
tuneda aimue Diusu beidaji ametaidha mahue,
Diusu sa jacuatsasiati cuana aja mahue ataidha
putsu. Da su Diusu ja manuametaidha huecuana
d'anita yahua su.

6 Beju tueda biahua tiempo ai cuana da daja
puidha ecuaneseda saida puji, tuna ataidha nime

al utsatada madhada cuana aimue ecuaneda
yaicha puji mahue. 7 Be micuaneda diusu eimea

peje su irutsuaji cuana mepuji, tuna putaidha
nime. Beju uja derejiji yani Diusu sa quirica su
tuna jepuiti: “Tuneda aniutetaidha ediadia, eid'iti
puji. Netianataidha huecuana diusu eimea cuana
butse su etiritiri puji.” 8 Be ecuaneda mecuana
sa al utsatada madhada cuana paatija. Tuneda
tunasaaiutsatada madhada cuana ataidha putsu,
Diusu ja beta tunca quimisha ejaitiana mil man-

uametaidha piada tsine su. 9 Aimue ecuana sa
Echua Puji Jesucristo aba taji mahue. Daja tuneda
Diusu abataidha putsu, Diusu ja madhada bacua
cuana beitutana tuna peje su pamanuameta hue-
cuana puji. 10 Be memimibapebapeja Diusu sa
puji. Daja piada piada cuana ja ataidha putsu,
Diusu ja mesa angel beitutana pamanuameta hue-
cuana puji.

11 Beju daja puidha biahua tiempo ecuana sa
saida puji. Pamapa tueda puidha cuana da derejiji
yani ecuaneda emimiame puji. 12 Parejatita Diusu
peje su janimetucheatiji pepe hue eputani cuana
padajajata mahue puji. 13 Pamapa cristiano cuana
sa tupupai abajiji pu taji. Beju daja biame, Diusu
ja ecuana etsahuata pamapa japirubati cuana
etucheame puji. Ishahua ja epiruba puji enariata
su, Diusu ja ecuana etucheameta.

14 Da su, edue cuana, mepibaenique quema
mimi cuana diusu eimea cuana jepuiti.
Menetideraque tueda diusu eimea cuana jenetia.
15 Beju micuaneda eshanapaeninia tueda ai
cuana. Mebaque quema mimi cuana butsepiahua
mahue. 16 Ecuaneda Echua Puji sa cena ediainia
su, diusulupai Tata Diusu ecuaneda yainia Cristo
sa ami d'uichajiji, mesa equita ped'uped'uajiji sa
puji. Ecuanedavinoiyuda eid'inia su, ecuaneda tu
neje dunejiji yani ebametani Cristo sa ami curusu
ecuaneda tu neje dunejiji yani ebametani Cristo
mesa equita curusu su jamenajatiatiana jepuiti.
17Ecuaneda dueji biame, pamapa ecuaneda Cristo
peje su dunejiji yani.

18 Daja huecha israelita cuana sa sacerdote
ediatani huecuana su. 19 Aimue eimea irutsuaji
cuana tueda bid'umimi diusu eimea cuana neje
cuana su, tueda eimea cuana eid’e mahue putsu.
Ene putsu, aimue bid'umimi diusu eimea quitaita
cuana peje sujana eirutsuatani huecuana mahue.
20 Da mu tueda eimea irutsuaji cuana ja einidu
madhada cuana peje su jana eirutsuatani. Aimue
Diusu peje su eirutsuatani huecuana mahue. Beju
quema tsada mahue micuaneda einid'u cuana
neje dunejiji yani epu. 21 Micuaneda Echua Puji
Jesucristo sa misha su ediadiani putsu, aimue
einid'u madhada cuana sa misha su di diadia taji
mahue. 22 Micuaneda da Diusu sa puji dharejiji
cuana putsu, ¢ai puji ni micuaneda Diusu duinini-
ameja? ;Micuaneda jia maida tu ebia su tucheda?

Pia sa ai saida puji mechacuque
23 Beju micuaneda d'eji su putsu, pamapa ai
cuana a cua. Ahua micuaneda bidumimi diusu

eses

cua. Daja biame, ebia su saida padladla mahue,
cuapuitime pia edue ja jucha ata cua, micuana
jana ediainia ba putsu. 24 Be micuaneseda saida
puji mechacuji. Pia edue cuana sa saida puji
chacu taji.

25 Beju meaque cuaja yama equisa nime.
Micuaneda aicha iru jude su aicha ebajati su, be
mequisabaji ahua eimea peje su irutsuajiji. Da su
aimue tueda mu cuaja biame micuaneseda puji,
mue shanapa putsu. 26 Saida tueda aicha ebaja

puji, pamapa ye mundo sa ai cuana da Diusu
sa putsu. Tuahueda pamapa ai cuana ichatana
ecuana sa saida puji.

27 Ahua quebata Diusu peje su jei puji mahue
ja micuana ediadia puji eihuata su, beju mepu-
tique hue. Mediaque pamapa ediaji ai cuana
misha su eichatani huecuana. Be mequisabatiji
que jenetia tueda aicha. 28 Ahua pia edue ja
micuana: “Tueda aicha eimea peje su irutsuajiji”,
equisatani su, da su ebia su saida edia mahue
puji, aimue tueda edue cuaja biame ya mahue
puji. 29 Micuaneseda tueda edue sa piba saida
ba taji. Micuaneseda puji tueda aicha edia puji
mue ai jucha biame, ebia su saida be edia mahue
puji, aimue tueda edue cuaja biame ya mahue
puji. 30 Ahua cuapuitime quebata micuaneda
uja epu: “¢Ai puji ni da yama pia sa enime tije
a cua? ¢Ahua yama tueda jana sa puji Diusu
diusulupai yainia su, ai puji ni da ema pia cuana
ja mimimadhabata cua?” 31 jjade! Yama micuana
ejeutsu. Pamapa micuaneda yainia cuana Diusu
sa puji micuaneseda a taji. Ahua micuaneda edi-
adiani su, ahua eid'itiani su, pamapa micuaneda
ai yainia cuana Diusu sa puji a taji. 32 Be cristiano
cuana cuaja biame meaji. Be judio, Diusu peje su
jei puji mahue, Cristo jepuiti edue cuana cuaja bi-
ame meaji. 33 Pamapa cristiano cuana neje saida
meanija. Pia sa saida puji mechacuque. Cuaja
yama pamapa cristiano cuana saida bame yainia
nime, daja huecha micuaneseda bame a taji Cristo
peje su jei paputa huecuana puji.

11

1 Edue cuana, cuaja yama Cristo sa ai puiti
cuana yainia nime, daja quema ai puiti cuana
micuaneseda a taji.

Epuna cuana cuaja ilisha su jadusutime pu taji

2 Beidaji ema micuaneda quema jabuetsuati

cuana aimue setana mahue. Yama micuana
tiana jabuetsuati cuana micuaneda yainia jiahue

teje. 3 Beju yama micuana pia jabuetsuati
macha equisa. Cristo da pamapa edue deja
cuana sa echua puji. Daja huecha yahue
cuana da ehuane cuana sa echua puji. Tata
Diusu da Cristo sa echua puji. 4 Ahua quebata
daja ja cristiano cuana butse su jachuad'amati
Diusu emitsutani, ahua quisaquisa epuani su,
beju Cristo ebidhuametani. > Daja huecha
ahua quebata epuna jachuad'amatiji mahue
ja cristiano cuana butse su Diusu emitsutani,
ahua quisaquisa epuani su, beju mesa yahue
ebidhuametani. Tueda da piabidhutada
jachuad'amatija mahue su, pachuainarajapeti.
Beju ahua daja jaatija mahue su, pachuad'amati.
7 Deja sa mu aimue jachuad'amati taji mahue
Diusu emitsutani, ahua quisaquisa epuani su,
tueda Diusu ja tu nime ataidha putsu. Beju epuna
mu Diusu ja ataidha deja sa puji. & Aimue deja
epuna jenetia Diusu ja ataidha mahue. Beju
epuna da Diusu ja deja jenetia ataidha. 9 Daja
huecha aimue Diusu ja deja ataidha epuna sa
puji mahue. Epuna da Diusu ja ataidha deja
sa puji. 10 Da putsu, epuna sa jachuad'amati

taji tueda deja sa jacuatsasiati ema su yani
ebame puji, dngel cuana ebatani putsu. 11 Edue
cuana daja epuani biame, deja epuna cuana
huamahuama etsatitani, daja Diusu ja ichataidha
putsu. 12 Equene epuna deja jenetia Diusu ja
ataidha biame, pamapa deja cuana epuna peje
jenetia bataji eputani. Beju betana su Diusu peje
jenetia tuatseda.

13 ;Jucuaja micuaneda epibainia tueda ai cuana
jepuiti? ¢Ahua butsepi epuna ja Diusu pamitsuta
jachuad'amatiji mahue cristiano cuana butse su,
ahua mahue? 14 Daja huecha deja sa puji bid-
hutada chuaina bauda epu puji. 15 Beju epuna sa
puji mu saida echuaina bauda epu puji. Tueda
echuaina bauda da tuseda puji echuad'amaji pu
cua nime. 16 Ahua quebata ja tueda ai cuana
jepuiti jacuicuinatija su, uja yama tueda, daja
pamapa cuana eputani, equisainia.

Echua Puji sa cena su bidhutada ai cuana atana

huecuana
O)(Mateo 26.26-29; Marcos 14.22-25; Lucas 22.14-

17Beju jiahue yama micuana equisa Echua Puji
Jesucristo sa cena jepuiti. Micuaneda edhita-
tiani je, Echua Puji sa cena edia puji, aimue
saida, butsepi yainia mahue, saida a taji biame.
Aimue micuaneda cama dunejiji yani mahue.
18 Pia cuana ja ema equisatani micuana sa jad-
hitati jepuiti. Micuaneda edhitatiani su, ebia su
yacuicuinatiani micuaneda cama ema equisatani
huecuana. Ebia su esajasajatiani micuaneda.
¢A da ene quita ema daja equisatani huecuana?

19 Enei hue jasajasajatiji cuana jepuiti Diusu
sa ene quita jabuetsuati cuana micuaneda es-
hanapa. 20 Micuaneda edhitatiani su, Echua Puji
sa cena edia puji ebia su esajasajatiani. Ebia
su yacuicuinatiani micuaneda cama. (Ai tueda
Echua Puji Jesucristo sa cena bata? 21 Micuaneda
edhitatiani ediadia, eid'iti puji bahui. Micuana
sa duseana jana cuana tipeida ediapeinia. Pia
edue jana mahue cuana aimue micuaneda eti-
ainia mahue. Da su piada piada edue cuana da
edhemanu yanita biame, pia cuana mu ebia su es-
ejetani, etsetse teje eputani huecuana. 22 ;jucuaja

su ni da micuaneda micuana sa ete cuana su
aimue esejeani mahue? ¢Ai puji ni da micuaneda
tueda bidhutada cuana yainia puri edue cuana
ebidhuame puji, edhitatiani je? ;Ai ema micuana
sa pujisaida emimi, tueda ai bidhutada ai cuana a
putsu bata? Aimue yama daja ya mahue.

Echua Puji sa cena

23 Beju Echua Puji Jesucristo quitaita ja ema
quisatana cuaja mesa cena su edue cuana sa
jadusuti taji. Cuaja yama micuana equene su
quisana nime, neicha yama micuana equisa tusa
cena jepuiti. Tueda dhidha su discipulo cuana
jadhitatitana cena edia puji. (Tueda dhidha su
huecha Judas ja Echua Puji Jesucristo menajati-
atana sacerdote cuana peje su.) 24 ]Jesus ja pan
jemitsua putsu, diusulupai Diusu atana. Ped'u
putsudiscipulo cuanauja atana: “Ye pan da quema
equita micuaneseda puji emanu puji menajatiajiji
epu pu cua nime. Mediapeque, ema piba putsu.”

25 Daja huecha diadiape putsu, vinoji emeji jemit-
sua putsu, uja atana huecuana: “Ye vino da quema
ami pu cua nime. Tueda ami ed'uichati putsu,
Diusu ja cristiano cuana mesa jamitsuti eichacua
etiata. Meid'ipeque, ema epiba putsu.” Daja atana
Jesus ja mesa discipulo cuana. 26 Edue cuana, da
sumicuaneda tueda pan ediainia, vino eid'inia su,
Cristo curusu su manuana piba taji. Daja a taji tu
esiapati teje.

Cuaja Echua Puji sa cena diame a taji

27 Beju quebata ja tueda pan, vino madhada
neje hue ediatani su, aimue Cristo sa equita,
ami eiyubatani mahue. 28 Da su edue cuana,
Echua Puji sa cena diaji mahue su, equene
mepibaenique ai jepuiti micuaneda pan, vino
diaja yainia. Ahua etse Echua Puji sa cena
iyuda neje edia su, ediadiani cama, ahua Cristo
sa equita, ami jepuiti epiba su, beju tuahueda
saida yatani. 29 Ahua etse Echua Puji sa cena
iyuda mahue neje ediadia puji bahui eputi su,
Diusu ja tueda ecastigata. 30 Da putsu, piada
piada micuaneda nedaji, Echua Puji sa cena
iyuda mahue neje ediainia putsu. Piada piada
micuaneda manuana. 31 Cena su putiji mahue su,
ecuaneseda japibaeniti taji ahua ecuaneda iyuda
neje edia, ahua mahue. Ahua daja ecuaneda
epu su, aimue Diusu ja ecuana ecastigata mahue.
32 Ahua ecuaneda iyuda mahue neje Echua Puji sa
cena edia su, Diusu ja ecuana ecastigatayu. Daja
yatayu ecuana ibuneda ebatani putsu, ecuana
ebutsepiame puji. Daja yatayu ecuana Diusu peje

su jei puji mahue cuana neje tupupai econdenata
mahue puji.

33 Da su, edue cuana, micuaneda Echua Puji
sa cena edia puji edhitatiani su, meid'uatique
huamahuama ediadia puji. 3¢ Ahua quebata ebia
su edhemanuani su, ahua sejeja bahui su, tusa ete
suhue padiadia. Ahua daja epu su, aimue Diusu ja
tueda ecastigata mahue. Beju pia ai cuana quema
yani micuana equisa puji. Ema micuana peje su
eputiicha su, yama micuana equisa.

12

Espiritu Santo sa jatiati ai cuana jepuiti quisa

1 Edue cuana, jiahue yama micuana equisa
Espiritu Santo sajatiati ai cuana jepuiti micuaneda
eshanapaeni puji.

2 Micuaneda Diusu shanapaji mahue su, tsapi-
apiati eimea mimi bue mahue cuana peje su puti
bahue puina tuna emitsutsua puji. 3 Beju yama
micuana equisa cuaja micuaneda bahue pume
pu cua ahua Espiritu Santo ja etse emimiametani,
ahua mahue: Ahua Espiritu Santo ja etse emimi-
ametani su, aimue detse etse Jesucristo sa puji
madhada hue mimi cua mahue. Espiritu Santo ja
bahui etse, “Jesus da Echua Puji”, ameta cua.

4 Edue cuana, Espiritu Santo sa jatiati ai cuana
tsapiapiati ecuana etiatani ecuaneda saida Diusu
emebaja puji. Mesa jatiati ai cuana tsapiapiati
biame, tueda mu piada hue. 5 Ecuaneda tsapi-
apiati neje emebajainia biame, Echua Puji mu
piada hue. ¢ Beju tsapiapiati mudu cuana yani
biame, Diusu ja huecha ecuana etsahuatani tueda

ali cuana ya puji, tueda mu piada hue putsu.
7 Diusu ja Espiritu Santo ecuana metse su hue
etiatani pamapa Diusu peje su jei eputani cuana
sa saida puji. & Tuahueda piada piada mesa

tucheda etiatani mesa ai bahue eni cuana emimi
puji. Pia cuana eshanapametani edue cuana

pabuetsuata huecuana puji. ° Pia cuana Diusu
peje su jubida nimetucheda yametani. Pia cuana
tucheda etiatani cristiano nedaji cuana pasaisi-
ameta puji. 10 Pia cuana tucheda etiatani ai
nimetiuda aida cuana ya puji. Pia cuana tucheda
etiatani quisaquisa papu puji. Pia cuana eshana-
pametani, ahua einid'u madhada cuana ja cris-
tiano cuana emimiametani, ahua Espiritu Santo ja
emimiametani. Pia cuana tucheda etiatani tsapi-
apiati yana cuana su pamimi puji, bue mahue bi-
ame. Pia cuana eshanapametani cuaja tueda yana
cuana su emimiani pamapa dapia yanita edue
cuana pashanapameta puji. 11 Tueda pamapa
mesa jatiati ai cuana Espiritu Santo ja tsapiapiati
edue cuana etiatani, cuaja mesa tsada epuani
batame.

Pamapa edue cuana Cristo neje dunejiji yani

12 Beju equita sa mesa tsapiapiati ai cuana
yani biame, equita mu piada hue. Daja huecha
da Cristo sa equita. 13 Dueji ecuaneda biame,
ecuaneda da Cristo sa equita nime piada hue, tu
neje dunejiji putsu. Piada piada ecuaneda judio
cuana, judio mahue cuana. Piada piada ecuaneda
esclavo cuana, daja huecha d'eji su epuani. Beju
Espiritu Santo ja pamapa ecuana dunetana piada

equita hue epu puji. Piada Espiritu Santo quitaita
bahui Diusu ja pamapa ecuana tiatana.

14 Beju equita sa tsapiapiati ai cuana yani.
15-16 Equita sa ehuatsi, eme, eid'aja, etua cuana
yani. Pamapa equita sa ai cuana tsapiapiati
emudumudutani biame, beju pamapa su equita
sa eputani. 17 Ahua equita quitana etua pu cua
su, ¢cuaja ni da equita ja id'abame ata cua? Daja
huecha, ahua equita quitana eid'aja pu cua su,
¢cuaja ni da huanibame ata cua? 18-19 Ahua equita
sa al cuana mahue pu cua su, /cuaja ni da puni-
unetime pu cua? Beju Diusu ja pamapa equita
sa ai cuana equita su ichatana, cuaja mesa tsada
batame equita saida papuniuneti puji. 20 Da su
tsapiapiati equita su ai cuana yani biame, equita
da piada hue.

21Pamapa equita sa ai cuana duji huamahuama
equita su saida emudumudutani. Etua, eme,
echua, ehuatsi cuana pamapa duji huamahuama

saida emudumudutani. Tuneda cama etsatitani
equita saida papuniuneti puji. 22 Beju equita sa

bataji mahue rejada ai cuana tucheda mahue bi-
ame, tuneda da ebia su chujeji. 23 Equita sa pia
ai cuana ecuaneda erubuainia, ejud'uinia putsu.
24 Equita sa pia ai cuana mu aimue ecuaneda
ejud'uinia mahue. Daja Diusu ja equita atana.
Equita sa rubuajiji ai cuana pia ai cuana ebia
su ecuaneda erejainia. 25 Beju pamapa equita
sa al cuana duji yanita. Saida tuneda ebatitani
huamahuama. 26 Ahua piada hue equita sa ai
neda epuani su, pamapa su sufri eputani, tueda
neda enebatani huecuana putsu. Tueda neicha
esaisiani su, pamapa equita sa ai cuana beidaji

eputaniyu. Da su ahua piada edue sufri epuani
su, pamapa edue cuana di tu neje tupupai sufri
eputani. Daja huecha ahua piada edue saida,
beidaji epuani su, pamapa edue cuana di tu neje
tupupai beidaji eputani.

27 Beju micuaneda da Cristo sa equita sa ai
cuana nime. 28 Daja huecha Diusu ja mesa dhare-
jiji cuana pamapa tsapiapiati ai mudu cuana
tiatana tu emebaja puji. Beju equene piada pi-
ada tuneda apoOstol cuana ichatana. Tije beju
quisaquisa puji, ebuetsuaji, ai nimetiuda aji,
esaisiameji, etsahuaji, ehuidusuji, bue mahue
biame tsapiapiati yana cuana su mimiji cuana
ichatana. 29-30 Edue cuana, aimue ecuaneda daja
cama mahue Cristo sa equita su. Aimue ecuaneda
quisaquisa puji, ebuetsuaji, al nimetiuda aji,
esaisiameji, tsapiapiati yana cuana su mimiji,
tsapiapiati yana cuana shanapaji cama mahue.
31 Beju ecuana sa tsapiapiati ai mudu cuana yani.
Tsada mebaque ebia su saida quita Espiritu Santo
sa al jatiati cuana pamapa edue cuana etsahua
puji. Beju jiahue yama micuana jaibunebati
jepuiti equisa. Tueda da pamapa jatiati ai cuana
ebia su saida quita.

13

Jaibunebati jepuiti quisa

1 Edue cuana, ebia su saida quita cristiano
cuana ibuneda eba puji. Ahua ema bue mahue
biame tsapiapiati yana cuana su mimi cua su,
tueda da chuje mahue, ahua yama cristiano cuana
ibuneda ba bue mahue su. Quema mimi cuana

da bombo, platillo sa id'apadada nime. 2 Ahua
ema bahue cuaja ai cuana epu pu cua su, tueda da
chuje mahue, ahua yama cristiano cuana ibuneda
ba bue mahue su. Ahua yama pamapa etsia
cuana, daja huecha pamapa ai cuana eshanapa
su, tueda da chuje mahue, ahua yama cristiano

cuanaibunedababue mahue su. Ahua ema Diusu
peje su ebia su jatucheameti cua su, emata ene-

tiadera puji, tueda da chuje mahue, ahua yama

cristiano cuana ibuneda ba bue mahue su. 3 Ahua
yama pamapa quema ai cuana puri cuana tia cua

su, tueda da chuje mahue, ahua yama cristiano

cuana ibunedaba bue mahue su. Ahua ema Cristo
jepuiti pamanuameta huecuana puji emenajatiati

su, tueda da chuje mahue, ahua yama cristiano
cuana ibuneda ba bue mahue su.

4 Ahua quebata ja ibuneda ba bahue su, tueda
saida, paciencia aidaji epu cristiano cuana neje.
5 Aimue tueda envidia, cachi puji mahue. Aimue

tueda ebia su aida ebatiani mahue. Aimue tueda
duinini aida mahue. ¢ Aimue tueda beidaji epuani

mahue pia cuana sa jucha jepuiti. Beidaji tueda
epuani, pia cuana ja ai saida cuana yatani su.
7 Ahua quebata ja ibuneda ebatani su, tuahueda
pia cuana ebianetiata. Pia cuana saida ebata. Pia
cuana neje paciencia aidaji epu.

8 Pamapa Diusu ja etiatani ai cuana epupeta
biame, aimue ecuaneda huamahuama ibuneda
ebarijiti mahue. Beju tiempo ecuina su, aimue
ecuaneseda cuaja ai cuana epu quisa pu taji

mahue. Aimue ecuana sa bue mahue biame
tsapiapiati yana cuana su mimi taji mahue.

Tueda ai cuana etaitanapeta. Jiahue ecuaneda
bahue epudujudujuani. ® Daja huecha quisaquisa

epuani ecuaneda eshanapapad'ipadinia ai
cuana. 10 Beju Cristo epue su, pamapa ecuaneda
eshanapaeniyu.

11 Ema yanana tupu, yanana nime mimiana.
Daja huecha yanana nime japibatina. Deja eq-
uita puana su, deja bahue eni nime mimipiruana.
Daja huecha japibapirutiana. 12 Beju ecuaneda
jlahue quita aimue Diusu eshanapaeninia mahue.
Yanana piba pishihue cuana nime ecuana sa piba
cuana Diusu peje su. Aimue ecuaneda ebaeninia
mahue, espejo padhepadhe su echamatiani nime.
Beju Cristo epue su, pamapa ai cuana batasaida
ecuaneda eshanapaenipeyu, Diusu quitaita sa
ebu ecuaneda eba putsu. Jiahue quita ecuaneda
eshanapadujudujuainia. Da tsine su cuaja Diusu
ja ecuana jiahue eshanapaenitani nime, daja
ecuaneda eshanapaenipeyu. 13 Edue cuana, saida
da Espiritu Santo sa ai jatiati cuana ecuaneseda
yani puji. Daja biame, Diusu peje su janime-
tucheati cuana da Espiritu Santo sa ai cuana ebia
su saida quita. Tu peje su janimeid'uati cuana di
tueda ai cuana ebia su saida quita. Ibuneda jabati
da tueda ai cuana ebia su saida.

14

Tsapiapiati bue mahue biame yana cuana
jepuiti quisa

1 Beju edue cuana, micuaneseda jubida
huamahuama ibuneda jabati taji. Espiritu Santo
sa jatiati ai cuana mechacuque. Quisaquisa
mepuque Diusu sa quisa saida cuana. Tueda
da pamapa pia Espiritu Santo sa jatiati ai
cuana ebia su saida. 2 Ahua quebata pia yana

su bue mahue biame emimi su, tueda Diusu
peje su bahui emimiani. Espiritu Santo ja
tueda Diusu jepuiti ai cuana emimiametani
biame, aimue cristiano cuana ja eshanapatani
mahue. 3 Ahua quebata cristiano cuana peje
su tuna sa eshanapa yana su Diusu sa quisa
saida cuana quisaquisa epu su, tuahueda
etsahuatani Diusu pashanapata huecuana, tu
peje su enimetucheame huecuana puji. 4 Da su
quebata eshanapa mahue yana su emimi su,
tusa saida puji bahui emimiani tuahueda bahui
Diusu eshanapa puji. Quebata mu eshanapa
yana su emimi su, tuahueda pamapa edue cuana
etsahuatani Diusu pashanapata huecuana puji.

5 Beju saida da micuaneda tsapiapiati bue
mahue biame yana cuana su emimi puji. Daja
biame, ebia su saida micuaneda eshanapa yana
cuana su emimi puji, Diusu sa quisa saida cuana
quisaquisa epu puji. Ahua quebata jadhitati jude
su bue mahue biame yana su emimi su, da su
piada tusa mimi shanapaji sa ani taji pia yanita
edue cuana tu cuaja quisaquisa puitia cuana eq-
uisa puji. ¢ Edue cuana, ahua ema bue mahue
biame yana su micuana peje su emimi su, ¢cuaja
ni da yama micuana buetsuame a cua Diusu sa
jabuetsuati cuana? Ebia su saida ema micuaneda
eshanapainia yana sumicuana peje su emimi puji
Diusu jepuiti ai cuana micuana equisa puji.

7 Ahua aimue saida mui turu su, ¢cuaja ni da
cristiano cuana ja shanapame ata cua ai huainiu
eturutani? ® Ahua aimue saida soldado ja corneta
turu su, ¢cuaja ni da pia soldado cuana ja shana-
pame ata cua ai mecuana sa taji? 9 Daja nime

da micuaneda. Ahua micuaneda pia cuana peje
su tuna eshanapatani mahue yana su emimi su,
icuaja ni da shanapame ata cua huecuana cuaja
micuaneda emimiani? Beju yanacane micuaneda
emimi tuna peje su. 10 Ye mundo su tsapiapiati
yana cuana yani. Pamapa hue saida. 11 Ahua
pia ja mesa yana quitaita su ema emitsuta su,
ahua mue yama shanapa su, da su eshanapa
mahue tatse etseju epu, aimue etseju jashanapati
putsu. 12 Edue cuana, bahue ema micuaneda
Espiritu Santo sa jatiati ai cuana ebia su tsada
ebainia. Da putsu, tusa jatiati ai saida cuana bahui
mechacuque, pamapa edue cuana tsahua putsu,
Diusu peje su enimetucheame huecuana puji.

13 Da su quebata bue mahue biame yana su
emimi su, tuahueda Diusu pabajata Diusujatueda
cuajamesa ai quisa cuana epuani pashanapameta
puji pia edue cuana equisa puji. 14 Ahua yama
bue mahue biame yana su quema enime su Diusu
emitsu su, aimue yama quema piba neje emit-
suinia mahue, enime su bahui emitsuinia putsu.
15Da su, ¢cuaja ni da ema pu cua? Beju uja quema
a taji. Yama daja hue Diusu pamitsuiti enime su,
daja huecha piba neje. Diusu sa puji ema esatsu
enime su, daja huecha piba neje. 16 Edue cuana,
ahua micuaneda enime su eshanapa mahue yana
neje Diusu emitsutsua su, ¢/cuaja ni da pia edue
cuana ja micuana neje tupupai Diusu mitsut-
suame ata cua, mue shanapa huecuana putsu?
17 Beju micuaneseda puji bue mahue biame yana
su Diusu emitsu puji saida biame, pia edue cuana
sa puji chuje mahue, micuana sa Diusu neje jamit-

suti cuana mue shanapa huecuana putsu. 18 Beju
yama Diusu diusulupai yainia, ema micuana ebia
su bue mahue biame yana cuana su mimi cua
putsu. 19 Daja biame, ¢ai puji saida ni ema piada
tunca mil mimi cuana emimi puji cristiano cuana
ja mue shanapa biame? Ebia su saida pishica
mimi cuana bahui tuna sa yana su ema emimi
puji, pashanapata huecuana puji.

20 Edue cuana, deja bata, butsepi mepibatique.
Aimue yanana nime. Daja biame, jucha cuana
jepuiti, yanana jucha pu bue mahue cuana nime
mepibatique. Espiritu Santo sa jatiati ai cuana
jepuiti mu bahue eni butsepi mepuque. Be
yanana cuana nime mepibatiji tueda ai cuana
jepuiti. 21 Beju Diusu sa quirica su uja derejiji
yani tueda ai cuana jepuiti: “Ema pia yahua su
aniji cuana sa yana cuana neje judio cuana peje su
emimi. Daja biame, aimue Israel ja ema id'abaja
yata mahue.” 22 Da putsu, bahue ecuaneda bue
mahue biame yana cuana da Diusu peje su jei
eputani cuana ja Diusu jei aja mahue ebametani.
Aimue jei eputani cuana sa puji mahue. Ahua
etse Espiritu Santo ja Diusu jepuiti quisaquisa
yameta su, tueda da Diusu peje su jei eputani
cuana sa saida puji. 23 Micuaneda edhitatiani su,
ahua pamapa micuaneda tsapiapiati yana cuana
su emimi su, ahua jei puji mahue cristiano cuana
nubi cua su, beju pamapa micuana tseitsi nime
epibata huecuana, jid'apadada eid'abatani hue-
cuana putsu. 24 Beju ahua micuaneda Diusu sa
quisa saida quisaquisa epuani tuna eshanapatani
yana su, da su Diusu peje su jei puta cua huecuana
micuaneda saida quisaquisa epuani eid'abata

huecuana putsu. 25 Micuana sa quisaquisa cuana
saida id'aba putsu, ebia su pibapibata cua hue-
cuana, tuna sa jucha cuana jepuiti. Diusu peje su
jei puta cua huecuana, tu butse su tururu putsu.
Beju eshanapata huecuana, Diusu micuana duju
suyani.

Saida meaque pamapa ai cuana, edhitatiani je

26 Da su edue cuana, micuaneda edhitatiani
su, piada piada micuaneda esatsuani, ebuetsua
epuani, Diusu ja ai quisa tiatana quisaquisa
epuani, bue mahue biame yana su emimiani,
tueda mimi cuana edue cuana eshanapametani.
Beju pamapa tueda ai cuana da saida. Daja
micuaneseda a taji pamapa edue cuana Diusu
peje su enimetucheame puji. 27 Da su tsapiapiati
bue mahue biame yana cuana su micuaneda
mimija su, paije hue mimi taji mahue. Tisutisu
bahui mimi taji. Piada, beta ahua quimisha
sa bahui mimi taji. Pia edue paani tuna cuaja
emimitani ai cuana edue yanita cuana eshana-
pame puji. 28 Ahua eshanapameji edue ai mahue
ani su, da su edhitatiani su, be memimiji bue
mahue biame yana su. Micuana mehua bahui
Diusu memitsuque huecuana bue mahue biame
yana su, aimue eshanapameji edue ani mahue
putsu. 29 Daja huecha Diusu sa quisaquisa puji
cuana mecuana sa uja pu taji: Piada, beta,
ahua quimisha edue cuana sa bahui quisaquisa
pu taji, micuaneda edhitatiani su. Quisaquisa
pupeja su, pia yanita edue cuana ja paabata
ahua tueda quisaquisa cuana Diusu peje jene-
tia, ahua mahue. 30 Piada edue quisaquisa

epuneti cama, ahua pia ja Diusu peje jenetia quisa
eichacua einatsutani su, tueda pamimi. Equene
quisaquisa puji epuneti beju pamimiriji. 31 Daja
pamapa quisaquisa puja edue cuana tisutisu
quisaquisa paputa pamapa yanita edue cuana
saida pabuetsuatita puji, daja huecha Diusu peje
su panimetucheatita huecuana puji. 32 Pamapa
Diusu sa quisaquisa puji cuana tupuajiji hue
paputa. Bahue paputa huecuana cuaja emimipe
puji. 33 Micuaneda edhitatiani su, daja saida
quisaquisa puji cuana paputa, Diusu sa tsada
pamapa ai cuana saida papu putsu. Diusu sa
tsada mahue ebia su ai jid'apadada edhitatiani su
paputa.

34Edue cuana, jiahue pia ai cuana jepuiti yama
micuana equisa. Pamapa pia dharejiji cuana ja
ebuetsuatani cuaja epuna cuana sa edhitatiani su
pu taji. Epuna cuana sa micuaneda edhitatiani su
quisaquisa pu taji mahue, deja cuana sa eme su
huecuana putsu. Beju Diusu sa jacuatsasiati daja
epuani. 35 Ahua tuneda ai cuana shanapaja su, ete
su putiyu putsu, paquisabata mecuana sa yahue
cuana. Beju saida mahue epuna edhitatiani hora
su emimi puji.

36 Edue cuana, ahua micuaneda quema quisa
cuana jei aja mahue su, da su micuaneda
epitsatiani. = Mepibaenitique aimue Diusu sa
quisa cuana micuana neje pupiruana mahue.
Daja huecha aimue micuaneda bahui tueda quisa
inatsuana mahue. 37 Ahua ene micuaneda Espiritu
Santo eshanapainia su, ahua ene tuahueda
micuana mesa jatiati ai cuana tiatana su, da su
micuaneda bahue epu quema jacuatsasiati cuana

da Echua Puji Jesucristo peje jenetia. 3% Ahua
quebata ja tueda quema jabuetsuati cuana jei aja
mahue yata su, aimue micuaneseda tueda id'aba
taji mahue.

39Da su beju edue cuana, tsada mebaque Diusu
sa quisa saida cuana quisaquisa epu puji. Be
memenahueji quebata edue cuana, tsapiapiati
bue mahue biame yana cuana su mimija eputani
su. 40Daja biame, saida meaque pamapa ai cuana,
edhitatiani je.

15

Cristo id'eibana jepuiti quisa

1Edue cuana, yama micuana epibame Diusu sa
quisa saida jepuiti. Equene ema micuana neje
anina su, tueda quisa saida ema micuana peje su
quisaquisa puana. Beju micuaneda tueda quisa
saida su jei puana. Jiahue teje micuaneda daja
hue jei epuderani. 2 Micuaneda d'eji su puana,
Diusu sa quisa saida su jeil puana putsu. Ahua
daja hue jiahue teje micuaneda quema jabuet-
suati cuana su jei epuderani su, beju d'eji su
micuaneda. Da su aimue yanacane micuaneda
quema quisa cuana eid'aba mahue.

3 Ema jabuetsuatiana cuana yama micuana
equene quisaderana uja: Cristo manuana ecuana
sa jucha cuana jepuiti, cuaja Diusu sa quirica su
derejiji yani batame. 4 Beju sepulcro su hua-
nanubiatana huecuana. Quimisha tsine jenetia
id'eibana. Daja puana, cuaja Diusu sa quirica su
derejiji yani batame. 5> Equene Jesus Pedro peje su
jabametiana eid'e. Da su beju pamapa pia apdstol

cuana dhitajiji peje su macha jabametiana. 6 Da
su pishica cien ejaitiana tupu edue cuana peje su
macha jabametiana. Dueji tuneda eid'e yanita
jlahue teje, piada piada tuneda manutana biame.
7Da su Jacobo peje sumacha jabametiana. Jacobo
peje su jabameti putsu, neicha pamapa apOstol
cuana peje su jabametiana.

8 Tuna ebia su tije ema peje su macha jabame-
tiana. 9 Ema da pamapa apdstol cuana tije puji
quitaita. Aimue ema ai eni mahue apostol epu puji
Cristo peje su jei eputani cuana yama tijetije ana,
emanuame huecuana puji putsu. 19 Daja biame,
Diusuja emaibunebatana. Beju mesa ap0stol ema
ichatana. Mesa jaibunebati cuana ema peje su
aimue yanacane puana mahue, ema Diusu sa puji
pia apdstol cuana ebia su mudumuduana putsu.
Beju aimue ema quitaita daja saida mudumudu-
ana mahue. Diusu ja ema daja mesa mudu saida
ametana. 11 Beju quema mu aimue cuaja biame
aidhe cuana micuana peje su quisaquisa puana,
ema ahua pia apdstol cuana. Ema mu beidaji
hue, Diusu sa quisa saida cuana micuana peje su
cuinana putsu. Tueda quisa saida su micuaneda
jei puana.

Manujiji cuana eid'etayu jepuiti quisa

12 Beju yama micuana equene Cristo manujiji
cuana duju jenetia id'eibana quisana biame,
piada piada micuaneda, manujiji cuana aimue
eid'etayu mahue, epuani? ¢Jucuaja su ni
micuaneda daja epuani? 13 Ahua cristiano cuana
manu putsu id'etayu cua mahue su, daja huecha
Cristo di aimue id'eyu cua puana mahue. 14 Ahua

Cristo ene quita mue id'eyu puana su, da su
ecuanaju sa quisaquisa cuana micuana peje su
beju yanacane. Micuaneda yanacane hue Diusu
peje su enimeid'uatiani. 15 Ahua manujiji cuana
ene quita id'etayu cua mahue su, da su ecuanaju
bid'umimi puji apdstol cuana epuani, ecuanaju
Diusu ja Cristo id'emetaibana micuana peje su
quisaquisa puana putsu. 16 Ahua manujiji cuana
ene quita id'etayu cua mahue su, aimue Cristo
id'eyu cua puana mahue. 17 Ahua ene daja su,
da su micuaneda jucha jepuiti matsejiji tsuhu,
yanacane hue micuaneda Diusu peje su jei puana
putsu. 18 Ahua ene daja su, Cristo peje su jei
eputani manutana cuana beju aimue eid'etayu
mahue. 19 Ahua ecuaneda aimue eid'eyu mahue
su, ahua ye mundo sa puji bahui eid'e yani su, da
su ecuaneda Diusu peje su jei puji mahue cuana
ebia suichenuda aida.

20 Beju Cristo mu enei hue id'eibana manu-
jiji cuana duju jenetia. Tueda equene id'eibana
beju. Tu tije tu peje su jel eputani cuana macha
eid'etayu. 21 Adanjajucha ataidhajepuiti, pamapa
cristiano cuana sa manu taji. Cristo ja atana
jepuiti mu, cristiano cuana eid'etayu. 22 Addn
jepuiti pamapa sa manu taji biame, Cristo jepuiti
mu pamapa eid'e eputayu. 23 Equene Cristo
id'eibana. Tueda cielo jenetia ye mundo su epue-
icha su, beju tu peje su jei epuani je manujiji
cuana macha eid'etayu. 24-28 Cristo sa cuatsasia
taji, Diusu ja pamapa tusa majai cuana pishitiame
putsu etaitanamepetayu teje. Aimue cristiano
cuana neicha emanutayu mahue, Cristo ja beju
apetana putsu. Tata Diusu ja Cristo sa eme su

pamapa ai cuana ichatana, cuaja Diusu sa quir-
ica su derejiji yani batame. Pamapa ai cuana
tusa eme su yani biame, aimue Tata Diusu mu
tusa eme su yani mahue. Da su beju Cristo ja
pamapa ye mundo su aniji huaraji aida cuana
etaitanamepeta su, pamapa ai cuana Tata Diusu
peje su emenajatiata su, beju tiempo epupe. Da
hora su, Cristo quitaita Tata Diusu sa eme su
emenajatiati. Daja Cristo yatayu Tata Diusu da
pamapa ai cuana ebia su huaraji aida eni papu
puji.

29Edue cuana, piada piada micuaneda, manujiji
cuana aimue eid'etayu mahue, epuani. Ahua ene
daja su, ¢ai puji ni da pia cristiano cuana manujiji
cuana sa puji eturuca epaduametiani? Beju daja
manujiji cuana sa puji yatani huecuana, eid'etayu
jei eputani huecuana putsu.

30 Ahua aimue manujiji cuana eid'etayu mahue
su, ¢ai puji saida ema Diusu sa quisa saida cuana
jepuiti ai iyuda cuana sufri a cua? 3! Edue
cuana, micuaneda bahue yama ebia su bei-
daji, micuaneda Jesucristo peje su jei puana
putsu. Beju pamapa tsine ema manu su hue
yani. 32 Ahua aimue manujiji cuana eid'etayu
mahue su, yanacane ema Efeso ejude su deja
d'aida neje jacuicuinatiana. @ Ahua ecuaneda
eid'eyu mahue su, da su Diusu peje su jei puji
mahue cuana nime mepuniunetija. Mediadiaja,
meid'itija, tsine mepuja tuna eputani nime, mueta
jila ecuaneda cuapuitime manu cua putsu. Manu
putsu, pamapa etaitanape, ahua ene ecuaneda
eid'eyu mahue su.

33 Edue cuana, be meid'abaji daja eputani
cuana. Ahua micuaneda eid'aba huecuana su,
tuna nime madhada hue micuaneda epuyu.
34 Neicha piba butsepi neje meanique. Jucha
mearijique. Edue cuana, aimue piada piada
micuaneda Diusu eshanapaeninia mahue. Tueda
da micuaneseda puji bidhutada.

Cuaja manujiji cuana id'eyume epu jepuiti quisa

35 Cuapuitime piada piada jaquisabatita cua:
“¢Cuajani da manujiji cuana neicha id'eyume puta
cua? ¢Cuaja jia da mecuana sa equita epu?” 36 Be
quisabaji tseitsi nime ai cuana. Etse ejaja yahua
su ebanainia su, equi eid'e epu puji equene ejaja
sa manu taji. 37 Tueda equi da aimue bana-
jiji ejaja nime mahue. Beju equi sa pia equita
eichacua yani. 38 Tsapiapiati ejaja cuana Diusu
ja ichataidha. Pamapa banajiji ejaja cuana mea
hue emurutani. 39 Daja huecha da pamapa equita
cuana da tsapiapiati yani. Cristiano cuana sa
equita yani. Animalo cuana sa pia equita. D'ia
cuana sa pia equita. Se cuana sa pia equita.
40 Angel cuana sa equita cuana da cielo sa puji.
Daja huecha cristiano cuana sa equita cuana da
yahua sa puji. 4! Id'eti, badi, atujai cuana da
tsapiapiati. Id'eti, badi neje tsapia. Pamapa atujai
cama beju tsapiapiati. 42 Daja huecha da eid'eyu
jepuiti. Ecuana sa yahua su yani equita cuana da
papa putsu, beju eihuita. Da jenetia da Diusu ja
ecuana sa equita cuana eid'emetayu. Pia equita
eichacua cuana ecuana etiatayu ecuaneda cielo
su yaniti puji. Tueda ecuana sa equita eichacua
cuana da aimue beju neicha emanutayu mahue.

43 Ecuana sa jiahue equita cuana da ye mundo su
tucheda mahue, emanuta putsu. Beju ecuaneda
eid'eyu su, ecuana sa equita eichacua cuana da
tucheda eputayu, aimue beju neicha emanutayu
mahue putsu. 44 ]Jiahue ecuana sa equita cuana
yahua su yani puji. Equita cuana emanutani su,
beju papa taji. Papa putsu, Diusu ja eichacua
enetianametayu cielo su yanienitiyu puji. Da su
bahue ecuaneda Diusu ja ecuana equita tiatana
yahua su yani puji. Daja huecha pia equita
eichacua macha ecuana etiatayu cielo su yaniti
puji.

45 Diusu ja Adan deja eid'e ataidha. Equita
tiataidha yahua sa puji. Ecuaneda da tu nime
quitaji eid'e epuani. Beju Cristo mu Adan ebia
su saida, ecuana sa enid'u eid'e yatani putsu.
46 Equene beju Diusu ja ecuana equita etiatani
yahua su yani puji. Da tije ecuana pia equita
eichacua etiata cielo su yaniti puji. 47-48 Equene
bejuDiusuja Adan ataidha yahuajenetia. Pamapa
cristiano cuana sa equita da Adan sa nime. Beju
manu taji, yahua jenetia ajiji putsu. Cristo mu da
aimue yahua jenetia mahue, cielo jenetia pueana
putsu. Pamapa Cristo neje dunejiji yanita cuana
da Diusuja pia Cristo sa equita nime etiatayu cielo
su paanitita huecuana puji. 49 Ecuana sa equita
cuana da Adan sa nime biame, Diusu ja ecuana
Cristo sa equita nime eichacua etiatayu.

50 Edue cuana, yama micuana equisaeninia,
aimue detse aidhe biame yahua su yani equita
neje cielo sunubi cua mahue. Tueda equita cuana
sa equene manu taji. 51 Beju jiahue yama etsia
quisa micuana equisa. Aimue pamapa ecuaneda

emanu mahue. Cristo epueicha su, pamapa
mesa dharejiji cuana eid'e ahua manujiji equita
eichacua Diusu ja etiatayu. 52 Diusu sa pututu
cielo jenetia eturuta su, ecuana sa equita cuana
eturucatayu. Manujiji cuana eid'etayu equita
eichacuaji. Manuji mahue cuana sa equita cuana
di Diusu ja eturucata equita eichacua neje. Beju
pamapatueda ai cuana yatayu Diusu ja piada jatu-
arabiati su yatayu Cristo epueicha su. 53Ecuana sa
equita tucheda mahue cuana sa jaturucati taji eq-
uita tucheda, manu bue mahue neje cielo su yaniti
puji. 5% Daja da epu, cuaja Diusu sa quirica su
derejiji yani batame: “Aimue beju manu, Cristo ja
pishitiametana putsu. 35 Aimue ecuaneda manu
sa tucheda su yani mahue. Aimue beju manu ja
ecuana pishitiata cua mahue.” 56 Jucha jepuiti
cristiano cuana sa manu taji, cuaja Diusu sa jacu-
atsasiati cuana batame. 37 Daja biame, ecuaneda
Diusu diusulupai yainia, tuahueda ecuana eid'e
yametayu Echua Puji Jesucristo jepuiti.

58 Da putsu, ibuneda edue cuana, nimetucheda
mepuque. Daja hue memudumududeraque
Diusu sa puji. Beju ecuaneda bahue Cristo neje
dumejiji putsu ecuana sa mudu cuana Diusu
sa puji aimue yanacane epu mahue, tuahueda
ecuana eid'e enetianametayu putsu.

16

edue cuana sa puji. Cuaja yama Galacia yahua su

aniji edue cuana quisananime, daja micuaneseda
di a taji. 2Pamapa domingo tsine micuaneseda
quejucua chidi chipilu ichadera taji. Cuaja Diusu
ja micuana etiatani nime, daja hue micuaneseda
tia taji. Jiahue beju chipilu chudubarereapiru
taji. Da sumeichasetaque chipilu ema micuaneda
peje su ecuinati teje. 3 Ema ecuinati su, tueda
chipilu ecuaneda ebeitu aidhe eshanapa cuana
neje Jerusalén ejude su aniji edue cuana peje su.
Beju yama quirica etiame chipilu neje padusuta
huecuana puji Jerusalén ejude su aniji edue cuana
sa puji. 4 Ahua micuaneseda tsada su, ema tuna
neje eputi, da sumu quema di puti taji.

Pablo edue cuana peje su eputi jepuiti quisa

5 Edue cuana, micuana peje su cuinatiji mahue
su, ema Macedonia yahua su equene eputi.
6 Micuana neje aniji ema quejucua tiempo
chidi. Cuapuitime huinahuina badi cuana
pamapa yama bape cua micuana neje. Beju
huinahuina badi cuana ejaitiana su, micuaneda
ema saida neje beitu cua. 7 Tsada mahue quema
quejucua tsine chidi hue micuana neje yani
puji. Ahua Diusu sa tsada su, ema micuana neje
tsunuda pad'i yaniti. 8 Efeso ejude su ema yaniti
pentecostés tsine teje. 2 Dapia ejude su quema
majai cuana dueji yani biame, tueda ejude su
jucuada quema a taji tsuhu Diusu sa puji. Dapia
dueji cristiano cuana Cristo peje su jei putana.

10 Ahua Timoteo micuana peje su ecuinati su,
saida mebaque ai pibapiba papu mahue puji, tu-
ahueda ema nime Diusu emebajatani putsu. 11 Be

aiya biame tueda ai eni mahue nime pabata. Met-
sahuaque tueda saida neje mebeituque tueda pia
edue cuana neje tipeida ema pabatajeu puji.

12 Pia edue cuana micuana peje su yama beitu-
ana su, Apolos di yama beituja adhaana tuna neje.
Putija mahue tsuhu puana. Ahua Diusu sa tsada
su, pia nuati su chu da micuana peje su eputi ema
quisatana.

Tije quisa cuana

13 Da su edue cuana, menimepitique. Diusu
peje su jubida menimeticheatique. Nimetucheda
mepuque. 14Ibuneda neje huamahuama medusu-
tique.

15 Mepibaque Estéfanas sa familia cuana.
Pamapa pia cuana equene Cristo peje su jei
putana huecuana Acaya yahua su. Jiahue
teje edue cuana jubida etsahuatani huecuana.
16 Jubida yama micuana ebajainia tuna quisa
epuani cuana micuaneseda a taji. = Pamapa
tuna nime Diusu emebajatani cuana sa quisa
epuani cuana micuaneseda a taji. 17 Beidaji ema,
edue Estéfanas, Fortunato, Acaico cuana micuana
eturuca ema peje su nuajeutana putsu. 18 Cuaja
tuneda micuana nimetucheametana nime, daja

ema ebia su nimetucheametana huecuana.
Pamapa tuna nime edue cuana micuaneseda

saida iyuba taji.
19 Pamapa Asia yahua su aniji edue cuana ja
micuana emitsuametani. Aquila, Priscila detse ja

di micuana emitsuametani. Tuatse sa ete su edhi-
tatitani edue cuana ja di micuana emitsuametani

Echua Puji Jesucristo sa ebani su. 20 Pamapa upia

edue cuana ja micuana emitsuametani. Ibuneda
neje huamahuama memitsutique.

21 Ema da Pablo. Quema eme quitaita neje ye
tije quejucua etsa chidi quirica su yama edereinia
micuaneda bahue mepuque puji yama ye quirica
etiameinia.

22 Ahua quebata ja Echua Puji Jesucristo
ibuneda baja mahue yatani su, tueda matsejiji
papu. Ecuana sa Echua Puji papue.

23 Echua Puji Jesucristo ja ebia su ibuneda
mebataque. 24 Yama micuana ebia su ibuneda
ebainia Cristo jepuiti. Daja papu.

